
водзкыв

Тӧдӧмлунъяс да кужӧмлунъяс босьтӧмын коми кыв урок лоӧ медшӧр 
котыртан формаӧн. Ичӧт школаын коми кыв уроклӧн шӧр могъясыс 
татшӧмӧсь:

• Чужтыны челядьлысь ас кыв дінӧ муслун, сӧвмӧдны налысь мам 
кыв бура велӧдны кӧсйӧм.

• Сӧвмӧдны челядьлысь чужан кыв вылын сёрнисӧ, озырмӧдны 
налысь кыв-ворсӧ, стӧчмӧдны да паськӧдны матігӧгӧрса олӧм йылысь 
тӧдӧмлун.

• Сӧвмӧдны велӧдчысьяслысь быдтор тӧдны кӧсйӧм.
Тайӧ небӧгсӧ дасьтӧма ичӧт школаын велӧдысьяслы отсӧг вылӧ. 

Небӧгас пыртӧма уна сикас дидактическӧй материал да уджъяс сы 
могысь, медым пӧртны олӧмӧ коми кыв урокъяслысь могсӧ, паськӧдны 
ичӧт челядьлысь тӧдӧмлунсӧ кытшалысь олӧм йылысь, бурмӧдны налысь 
вежӧрсӧ да мывкыдлунсӧ.

Школаӧ пыригӧн челядь оз на кужны тыр сямӧн да вежӧрӧн 
лыддьысьны, колана ногӧн шуавны шыяс, торйӧдны найӧс кывйысь. 
Окотапырысь чужан кыв велӧдӧм могысь небӧгас сетӧма кывбуръяс, 
кывпесанъяс, нӧдкывъяс, шыпасъяс йылысь гижӧдъяс, юржугланъяс, 
ребусъяс, челядьӧс шойччӧдӧм могысь -  ворсана-шуалана уджъяс.

«Анбур» небӧгӧ пыртӧма Шыпас грездын олысь шыпасъясӧс; быд 
шыпас йылысь сетӧма неыджыд висьт. Шыпасъяс йылысь висьтъясыс 
сетӧны позянлун велӧдны челядьӧс кывзыны да гӧгӧрвоны коми сёрнисӧ. 
Йитчӧм сюрӧса текстъяссӧ кывзӧм бӧрын велӧдысь нуӧдӧ сюрӧссӧ 
гӧгӧрвоӧдӧм да ловъя шыпасъяслысь вӧчӧмторсӧ донъялӧм вылын колана 
удж. Висьт сертиыс челядьлы кокниджык лоӧ орччӧдны шысӧ да 
шыпассӧ, торйӧдны кывйысь велӧдан шыяс. Позьӧ сетны и сяма удж: ас 
кывйӧн висьтавны кывзӧмторсӧ, дасьтыны шыпас йылысь висьт либӧ 
мойд, орччӧдны шыпассӧ ӧткодь мыгӧра предметкӧд да мукӧд.

Тайӧ небӧгсьыс велӧдысь вермас бӧрйыны да нуӧдны уна сикас 
уджъяс (челядьлысь вежӧр-сямсӧ урчитӧмӧн). Небӧг дасьтысь кутӧ лача, 
мый сетӧм уджъясыс отсаласны велӧдысьлы челядьлысь торъялӧмсӧ 
пыдди пуктӧмӧн бӧрйыны колана уджъяс сы могысь, медым тырвыйӧ 
сетны челядьлы тӧдӧмлунъяс, сӧвмӧдны да вынсьӧдны налысь кужӧмлун.

I. КЫВБУРЪЯС

Ш уанног сӧвмӧдан удж нуӧдӧм могысь кывбуръяс
(В.М.

/ н /

Ном, ном, вӧсни кок,
Миян дінын тіньгы лок! 
Н-н-на-н-н-ну-н-н-но -  
Н-н-ня-н-н-ню-н-н-не!

/К/

Чипанпиян разӧдчисны,
Курӧг ёна котсӧ-видчӧ: 
Ко-ко-ко-ко-ко-ко- 
Ку-ку-ку-кы-кы-кы!

/3/

Дзоридз весьтын чушканзі, 
Кывзӧй сылысь зыньгӧм шы: 
3-зі-з-зу-з-за-з-зз-з-з -  
з-зи-з-зю-з-зя-з-зе-з-з!

/Р/

Польӧпиыс еджыд, муса,
Киӧ босьтан -  чирзӧ-руксӧ: 
Р-ро-р-ра-р-ры-р-р-р-ро!

/Л/
Ёльын ваыс сялякылӧ,
Ылӧ сылӧн сяльгӧм кылӧ: 
Ля-ля-ле-ле-ли-ли-лю- 
Л а-л а-л э-лэ-л і-л і-л у!

Г рабежова)

/С/
Кышакылӧ шепта сюыс,
Сьылӧ ньӧжйӧник му вылас: 
Ссу-ссі-ссы-ссо-ссэ-сса- 
Ссю-сси-ссё-ссе-сся!

/ М /

Сюрук лунтыр йирсис йӧрын, 
Вердас бара чӧскыд йӧлӧн.
Локтӧ гортӧ, оз ков корӧм, 
Ылісянь на баксӧ гора:
-  Мму, ммо-ммы-мме-мми-мма!

/III/

Ывлаын кӧть швичкӧ тӧв,
Козъя вӧрын сэки чӧв.
Он кыв тӧлыслысь сэк увгӧм, 
Кылан пуясыслысь шувгӧм: 
Шшу-шшы-шша-шши-шшо-ш-ш!

/Б/

Мегӧ локтіс потшӧс дорӧ, 
Кӧзяйкалысь сёйны корӧ:
-  Бе-бе-бо-бо-бы-бо, 
Бе-бы-бы-бу-бо!

Кывпесанъяс 
(Г. Юшков)

Перыд педӧр Асыв тӧлыс
Ветліс недыр. Шыӧн пушкӧ,
Вайис Педӧр Лыска пуыс
Китыр сэтӧр. Шога шушкӧ.

Пуыс сісь, Потшӧс вылын катша.
Пуас сизь. Потшӧс улын катшӧ.
Пусӧ сизьдӧ, Йирӧ катшӧ лы,
Розьыс письтӧ. Оз сет катшалы.

Йӧрын, шӧрын Лым улысь тыдалӧ
Полӧкалӧ. Сьӧд сирӧд мыр.
Полӧкалӧ Сы гӧгӧр полігтыр
Борышталӧ. Котралӧ шыр.

Руксӧ порсь - Зэрӧ кӧть оз,
Он на-й корсь. Коз улын кос.
Гӧгӧр няйт — Медся кыз увъяс
Он и чайт. Чушканзі поз.

Сюра мегӧ, Дзоля Коля -
Бӧжыс легӧ, Гачыс кын.
Ӧти сюрыс Дзоля коля
Регыд чегӧ Дзугӧ лым.
Люкасьӧм ысла.

Тасьті-пань, Яла ягысь
Черинянь. Йира Ёльӧ
Чери корӧ Сюра йӧра
Сера кань. Юны волӧ.

Дзиръя дорын Пӧчӧлы пӧльӧ
Дзоля чибӧ. Вӧчӧма гӧлик.
Сэтшӧм мича, Пӧльӧлы пӧчӧ
Но оз сибӧд. Вӧчӧма сӧчӧн.



Шоныд гожӧм,
Шоныд рыт.
Шуим пуны 
Шома шыд.

Пызан сайын 
Сёйӧ Коля.
Пызан сайӧ 
Ставсӧ коляс.
Татшӧм вӧрад 
Тшакыд эм.
Татшӧм вӧрад 
Тшакыд тшем.

Эжва кӧджын 
Джуджыд бужӧд. 
Бужӧдл аньыс 
Пыжа вуджӧ.

Джуджыд джаджйын 
Джуджыд доз, 
Джоджсянь джаджйӧдз 
Джуджыд пос.

-  Кикуруллю! -  
Сьылӧ гулю.
Баксӧ кычан,
Увтӧ меж.
Оз кӧ лӧсяв —
Ачыд веж!

Куим каньысь шыр оз пов, 
Он кӧ эскы, оз и ков.

Ай ду-ду, ду-ду, ду-ду! 
Вӧрын быдмӧ пожӧм пу,
Сё арӧса дзормӧм пу.
Сюзь сэн горзӧ: «бу-бу-бу!

Сюйӧ пӧчӧ 
Пачӧ сӧчӧн.
Сёйӧ сӧчӧн 
Чайӧн пӧчӧ.

Йирӧ Серӧд 
Йӧла йӧн,
Лоӧ рытнас 
Йӧлаӧн.
Кыддза виддзын 
Узис дзодзӧг. 
Асывводзнас 
Лэбзис водзӧ.

Пӧрысь понлы кань 
Вӧзйис потӧм пань. 
Понйыд абу бӧб, 
Паньтӧ эз и ньӧб.

Йӧра юрысь 
Усис сюрыс,
Сэсся сюрыс 
Нюрысь сюрис.

Кыскӧ трактор 
Турун додь.
Турун доддьыс 
Керка кодь.

Чирик -  чирик -  чирк. 
Турун пӧвстын чирк.

Эрд вылын тыдалӧ 
Сьӧд сирӧд мыр.
Сы гӧгӧр полігтыр 
Котралӧ шыр.

Тури тапикасьӧ нюрӧд, 
Турипувйыд сылы сюри.

Еджыд байдӧг сёйис майтӧг.
-  Вильыд майтӧг, -  кайтіс 

байдӧг.

Лымйыс сапкӧ, тӧлыс тшапкӧ. 
Киӧ -  кепысь, юрӧ -  шапка. 
Кокӧ -  гынкӧм, вылӧ -  пась, 
Ывла вылӧ петны дась.

Котӧртӧ йӧра, чатӧра юра, 
Лэбына сюра -  кузь кокнас

тюрӧ!
Сюра йӧра пырис йӧрӧ.
Сюра йӧра мусӧ гӧрӧ.

Тіч да тӧн, тіч да тӧн,
Менам индӧд серти вӧч!

Ошкӧ -  пӧчӧ, ошкӧ -  пӧльӧ, 
Чӧдтӧ -  вотам, пувтӧ -  ӧктам. 
Бур вотӧссӧ босьтам,
Лёк вотӧссӧ чӧвтам.

Шуав ясыда да помав 

К шыпас
Ӧк-ӧк-ӧк -  кань радейтӧ чӧскыд ... (нӧк). 
Ок-ок-ок — кӧрлӧн вывті тэрыб ... (кок). 
Ук-ук-ук — Катьӧ пӧчлӧн сера ... (кук).

М шынас
Ма-ма-ма-ма! Мазі вайӧ чӧскыд ... (ма). 
Му-му-му-му! Ме радейта чужан ... (му). 
Ом-ом-ом-ом! Пӧчыс пӧрысь, внукыс ... (том). 
Ӧм-ӧм-ӧм-ӧм! Ӧшкамӧшкалӧн сизим ... (рӧм).

Р шыпас
Ур-ур-ур-ур! Коз пу вылын тэрыб ... (ур). 
Ор-ор-ор-ор! Арын гылалӧ виж ... (кор). 
Ыр-ыр-ыр-ыр! Гу кодйыны колӧ ... (зыр). 
Ӧр-ӧр-ӧр-ӧр! Вӧв радейтӧ чӧскыд ... (зӧр).

В шыпас
Ыв-ыв-ыв-ыв! Меным муса коми ... (кыв). 
Ӧв-ӧв-ӧв-ӧв ! Арыд бӧрын воӧ ... (тӧв).

Г шыпас
Гы-гы-гы-гы! Саридз вылын ыджыд ... (гы).
Ог-ог-ог-ог! Колюк талун мыйкӧ ... (шог).
Уг-уг-уг-уг! Жугӧдӧма ӧдзӧс ... (вуг).

Тш шыпас
Лутш-латш, лутш-латш! Нитшка вӧрӧ уси ... (гатш). 
Тутш-тотш, тутш-тотш! Потшӧс вылӧ заптам ... (потш). 
Ӧтш-этш, ӧтш-этш! Тшапмӧм тшакыд оз тӧд ... (этш).

Ч шыпас
Ӧч-ӧч-ӧч! Табъя кока полысь ... (кӧч).
Уч-уч-уч! Кӧчтӧ кыйӧдӧ мудер ... (руч).
Чӧ-чӧ-чӧ! Кӧчыд аслыс чом ... (вӧчӧ).

Кывбуръяс «А» - сянь «Я» - ӧдз 

Анча

Ва дор пӧлӧн сылӧн горт,
Кӧні уна чери.
Анча -  менам тӧдса ёрт,
Вуграсьла тшӧтш сэні. (В.Шомысов)

Бобув

Зэрсьыс дзебис менӧ кобув,
Сэтчӧ пырис тшӧтш и бобув,
Пельпом вылам бордсӧ восьтіс,
Менӧ шемӧс весиг босьтіс. (В.Лодыгин)

Буско

Буско оз нин микӧд дур,
Пельыс чош, и вылын юр.
Быттьӧ тӧдӧ ассьыс дон -
Лоис тӧлка кыйсян п о н Мишарина)

Вертолёт

Жбыргӧ-лэбӧ вертолёт,
Кӧть и абу сэн пилот.



Ачыс ичӧтик да чож,
Некор некытчӧ оз вош.

Пуксьӧ, кӧні бур и лёк.
Эз и чеглы винт ни кок.
Кӧть и тӧвзьысяс оз усь,
«Вертолётыс» -  юрсигусь. {В.Лодыгин)

Визяорда

Быдтор тӧдысь визяорда 
Сувтіс бӧр кок вылас.
«Волы, оз тусьӧн ме верда».
Здук -  и — эз ло, сылі. (В.Шомысов)

Вурд

Ю вылын олӧ вурд,
Гӧныс лӧсталӧ, дзик руд.
Ветлӧ ваті, уялӧ,
Уна чери кыялӧ. (М.Шахова)

Дадь

Оз тай повзьӧд менӧ тӧв,
Менам даддьӧй быттьӧ вӧв,
Пукся ӧдйӧ ме сы вылӧ,
Сійӧ нуас менӧ ылӧ.

Ёкыш

И кор шедіс меным ёкыш,
Муртса черисӧ эг окышт.
Повзьӧм ёкыш уна емӧн
Пӧся чуткис нырам менӧ. (В.Лодыгин)

Ёспиян

Екыш Ёгор да гурина Марина 
Горань ногӧн ворсісны бара на.
Ёгор вугырӧ гӧрбнас гартчӧма,
Гӧрдлысь Марина гортас варччӧма. (В.Бабин)

Жонь

Ывла вылын кӧдзыд:
Кылӧ тринь да тронь.
Увъяс костӧд жӧдзӧ 
Мича лэбач — жонь.
Пелысь этша лоис,
Вӧрас нур оз шед.
Со и сиктӧ воис,
Сёян корсьны мед.
Часлы, гортысь пета 
Лэбач дорас пыр.
Коланторсӧ сета -  
Вотлі чуман тыр.
Тулысӧдз мед олас 
Мекӧд вӧрса би,
Медым быд лун волас,
Ёртасям мед ми. {В.Лодыгин)

Кань

«Няу-няу!» -  шуӧ кань.
Мыйкӧ корӧ, но оз нянь.
Ниртчӧ кокӧ, морӧсӧ.
Вӧлӧм, нӧксӧ корӧсӧ. {Г. Юшков)

Кӧза

Мед кӧть кӧза сюра-тошка, 
Асныра кӧть, век жӧ ошкам.
Сетӧ чӧскыд кӧра йӧв.
Мый сэк юим, эз кӧ вӧв?

Лыжи вылын

Кокъяс улын дзуртӧ лымйыс, 
Ывла вылын кӧдзыд.
Сӧмын меным лыжи вылын 
Иславны зэв лӧсьыд! {В.Ширяев)

Мазі

Гожӧмын кӧ йӧрӧ пыран,
Турун пиысь зыньгӧм кылан.

Код нӧ бӧрдысьыс, код сэні?
Мазі вочавидзас тэныд.

Малича

Пасьыс бердӧ шапка вурӧма,
Сосъяс помас — вачегьяс.
Войвыв йӧзлысь новланторсӧ 
Маличаӧн шуӧны.

Мамӧ

Мамӧ вурис меным дӧрӧм,
Мамӧ шӧрыштіс нянь шӧрӧм,
Мамӧ пуис чӧскыд ужын,
Мамӧ шебраліс да мойдіс,
Мамӧ орччӧн вӧлі войбыд.
Мамӧ дорын ме ог дур,
Мамӧ менам медся бур.

Мырпом

Кисьмӧм мырпом кольквиж юра 
Лыдтӧм сярвидзӧ со нюрас.
Кытысь вотны, бура тӧдам,
Ӧдйӧ дозъясаным лӧдам.
Сӧмын мыйла «мырпом» нимыс 
Тайӧ вотӧсыслы инмис? (3.Шишкова)

Нарты вылын

Тӧдмасямӧй ...
Нимӧй менам -  Ёгорей.
Ичӧт на, но нинӧм,
Босьтлывла нин киӧ 
Батьлысь кузь харей.
Пукся кӧр дадь вылас,
Босьта кузь харей:
— Нуӧй менӧ ылӧ,
Э-ге-ге-гей! (В.Демидов серти)

\ I



Ӧшкамӧшка

Ӧшкамӧшка, мегыр пос,
Зэр оз ков, му абу кос.
Мӧдӧд югыд шонді,
Челядьӧс тшӧтш шонты.

Паляур

Гӧныс эзысь, гырысь син 
Дзоля паляурлӧн.
Парма пытшкысь мед оз чин 
Лыдыс гежӧд зверлӧн. {В.Шомысов)

Петрӧван

Петя, Петя, Петрӧван,
Зарни сорса, кыдз олан?
Выйӧн мавтӧм юр,
Тошкыд шӧвк дорысь бур.
Мыйла тэ водз чеччан,
Гораа чуксасян,
«Ки-ку-ру-лю!» сьылан?

Пими

Тӧлын медбур -  шоныд пими,
Сыысь бурыс абу нинӧм.
Кокад сюян -  ачыс нуӧ.
Аттӧ тэрыб. Он тай суӧд! (А.Журавлёв)

Пожӧм

Воас гожӧм -  
Радлӧ пожӧм.
Немся майшасьӧм оз тӧд:
Зэрӧн мыськӧм 
Ӧвтчӧ лыскӧн,
Вӧтавлывлӧ югыд вӧт.

Тӧлын сырмӧ,
Лымйӧн тырлӧ,
Пашкыр юрыс овлӧ дзор.
Лым вевт улысь

Мездас тулыс,
Шонді югӧр инмас кор. (А.Ванеев)

Сырчик

Миян йӧрын кузь лунтыр 
Сырчик жбыръялӧ, сьӧд ныр.
Оз-ӧ номыр кыськӧ сюр,
Ставыс град йӧрын-ӧ бур? (П. Образцов)

Тӧв

Октябр бӧрын ноябр тӧлысь ч
Локтӧ еджыд пасьӧн пыр.
Вевттьӧ муяс, дорӧ юяс,
Зонпоснилы дасьтӧ кыр. (А.Мишарина)

Турипув

Г ыбад нюрӧд собалім,
Ӧктім турипув.
Гортын тшӧктам мамӧлы:
«Шома кисель пу».
Нюрысь петім, нюмъялім,
Енэж вывті лӧз.
Мыйла тадзи вотӧссӧ 
Шулӧмаӧсь йӧз? (3.Шиликова)

Уркай

Медся-медся веж мороз 
Уркай вуджны кужӧ.
Шоныд сылӧн горсъя поз,
Уркайпи кӧн чужӧ. (П.Образцов)

Школа

Меным дона сиктса школа,
Сэні уна книга эм,
Сэтчӧ велӧдчыны вола,
Медым сюсьӧн лоны мем. (В.Истомин)

Шонді

Шонді судзӧ быдӧн дорӧдз!
Ставлы сійӧ мелі ань,
Сылӧн нюмысь воссьӧ дзоридз.
Кисьмӧ вотӧс, воӧ нянь.

Мед жӧ югзьӧ-ломзьӧ шонді!
Бара вайӧ югыд лун!
Мед жӧ сылӧн помтӧм шоныд 
Дзоридзьясӧн ӧзйӧ му. (И. Торопов)

Шырпи

Шырпи тӧдӧ ассьыс удж,
Йирӧ ящик -  гудж, гудж, гудж.
Сэні чӧскыд преник тырыс,
Кодысь гажыс ёна бырис. (В.Лодыгин)

Ябыр

Видза олан, дона лэбач, —
Саридз дорысь воӧм ёрт.
Тэ ӧд бара тулыс вайин,
Шонтыны мед войвыв горт. (А.Некрасов)

Ябыръяс

Локтӧмаӧсь ябыръяс,
Воӧмаӧсь, майбыръяс. 
Шутьлялӧны-сьылӧны,
Бурджык позъяс корсьӧны.
Ябыр позйыс сиктын тыр -  
Кытчӧ кӧсъяс, сэтчӧ пыр! (Г.Попов)

Шыпасъяс йылысь кывбуръяс
(Э.И. Полякова)

А шыпас Б шыпас

Шыпас грездӧ тіянӧс ме кора,
Сэн олӧ «А» шыпас, гӧлӧсыс гора. 
Анбураным медводдза шыпасыд 
тшап,
Гӧрд рӧма паськӧма, новлӧ кузь 
шарп.

Лӧз дӧрӧма шыпас «Вӧ» 
Ветлӧма со лавкаӧ,
Юрас сылӧн кузь картуз, 
Мед кӧть оз жӧ усь арбуз!

В шыпас Г шыпас

«В» шыпас кодь телефонӧн, 
Сёрнитӧны гора шыӧн.

-Го-го-го-го! -  дзодзӧг гогзьӧ, 
Вылын юра -  гортсӧ корсьӧ!

Д шыпас Е шыпас

«До» шыпас пыр тшапитчӧ: 
Рӧмпӧштанӧ видзӧдчӧ.

Ё шыпас

«Е» петасыдлӧн емъясыс зэв 
ёсьӧсь,
Дӧзмӧдан кӧ сійӧс -  пырас косьӧ. 

3 шыпас

«Зӧ» шыпасыд чушканзі моз 
Лэбӧ-дзизгӧ: «З-з-з-з!»

і шыпас

Зіб йылын со  ИЧӦТ зі -  
Со и артмис «чута і».

Куртігӧн кӧ ёна дуран,
Куим пиня кольӧ куран.

Ж шынас

Быттьӧ жук со -  шыпас «Жӧ».
Жук моз шуам ставӧн: «Ж-ж-ж-ж!»

И шыпас

Дзиръя бара жугалӧма, 
Пӧвтор вомӧн тувъялӧма. 
Дзиръя шӧрас пӧлӧс пас -  
Дивӧ: артмис «И» шыпас!

Й шыпас

Йӧра ассьыс сюрлысь тор 
Сетіс «И» шыпаслы кор, 
Тайӧ -  «И», а тайӧ — «И»: 
Бура торйӧдам нин ми.

К шыпас Л шыпас

Катьӧ тьӧтка кепысь кыӧ. «Ло» шыпас кодь лэбув вӧчим,
Каньпи тупыльяснас дурӧ. Тӧв кежлӧ ми кос пес тэчим.

М шыпас

«Мӧ» шыпас кодь качай вылын 
Настук качайтчӧ да сьылӧ: 
«Ма-мо-му-мэ-мы-ми-мӧ!»

О шыпас

Паськыд туйӧд асык тюрис, 
«О» шыпаслы сійӧ сюрис.

П шыпас

Пызан улӧ водӧма пон.
Тайӧ шыпассӧ тэ тӧдан он?

С шыпас

Сёян жырйын шырпи кӧлач 
гирскис дыр.
Кутшӧм шыпас артмис? Висьтав 
пыр!

У шыпас

«У» ш ыпасыд- пу вылын ув. 
Урлы тайӧ зэв бур тув.

X шыпас

«Хо» шыпасыд жбыргӧ дыр, 
Сыкӧд гажа тэныд пыр.

Н шыпас

Аслым жырйын джаджтор вӧчи, 
Ворсанторӧс сэтчӧ тэчи.

Ӧ шыпас

Коз вылысь кык коль усис — кык 
чута пас:

«О» пыдди артмис выль «Ӧ» 
шыпас.

Р шыпас

Зіля котшкӧ уджач чер,
Керка вылӧ дасьтӧ кер.

Т шыпас

Лабич вӧчӧ Тарас:
«Туки-туки- ток!»
Уджын отсасьӧ сылы мӧлӧт-ёрт.

Ф шыпас

Восьса синма сюзьыд сюсь, 
Войбыд дзоргӧ, оз и узь.

Ц шыпас

«Цӧ» кодь гыжъя Васька каньным
-  звирк!

Быттьӧ циркач -  матын сылы йирк.

Ч шынас Ш шыпас

Пельк да чож шыпас «чӧ» 
Увлань юрӧн улӧс

кутны велӧдчӧ.

Мыш вылас шойччыны водіс 
шыпас «Е».

«Е»-ыд пӧрис мӧд шыпасӧ! Тӧдін- 
ӧ тэ?

Щ шыпас Ъ шыпас

«Шӧ» шыпас бокӧ 
пысыштчас,
Сэк Шыпас грездӧ 
шыпас овмӧдчас.

кӧ бӧжтор Гольгысис кильчӧ иган.
Ключтӧгыд ӧдзӧстӧ он и восьт! 

роч «Щӧ» «Чорыд пас» шыпастӧ тэ
Шыпас грездад тшӧтш жӧ босьт.

Ы шыпас Ь шыпас

Небыд пасыдлӧн доймӧма кок, 
Беддьӧн ветлӧдлӧ: «Ок-ок-ок!» 
Шыпасыд друг сетіс шы: «Ы-ы!» 
Тайӧ ӧні шыпас «Ы».

Э шыпас

Гласнӧй петасъяскӧд 
Ышмӧма т ш ӧ т ш  шыпас «Э». 
Кывсӧ нюжӧдӧмӧн нерсьӧ: 
«Э-э-э!»

Акробат кодь «Рӧ» шыпасыд 
сувтіс юр вылас.
Аттӧ дивӧ!
Тайӧ тай нӧ «небыд пас» шыпас! 

К) шыпас

Ковтӧм гӧглясьӧм мед эз ло О-лӧн, 
Бедьтор-ёрт, дерт, сылы колӧ.
О шыпасӧн ӧд ӧні сійӧс он нин шу. 
Шыпас грездӧ овмӧдчис выль 
шыпас — «Ю».

Я шыпас

Шыпас грездса «а» да «я» -  кык ёрт, 
Кык судта гӧрд керка -  налӧн горт. 
Ёртъяс олӧны сӧгласӧн да бура,
Но «я» шыпасыд векджык чатӧр юра.

II. нӧдкывъяс
Тӧдмав да шу помсӧ

(И.Щукин)

Мед кӧть коді: зон ли, ныв ли — 
Сылысь бӧрдӧм шы ог кывлы. 
«Мам-мам», -  шуӧ бурӧн-такӧн, 
Дерт жӧ тайӧ л о ӧ _____ . (акань)

Ӧткодь сылӧн гуг и бан,
Шысӧ сетлӧ сэн и тан:
Бум да бам, тара-рам, 
Ворсанторйыс_____ .(барабан)

Сійӧс кӧ тэ вердан бура,
Ваяс пес и ваяс турун.
Он кӧ повзьы -  вылас сӧв,
Тэнӧ тӧвзьӧдас бур_______(вӧв).

Лӧгыд петлӧ дзизгӧм вылас, 
Кӧсъян кутны да он кут.
Дурка олысь любӧ сылы,
Тайӧ лэбалысьыс________ (гут)-

Гожӧмбыд оз ковмыв сійӧ.
Тӧвнас тӧвзян сы ни садь.
Овлӧ -  нуас тола пиӧ,
Тайӧ ислӧдлысьыс_______(дадь).

Сытӧг он вур гач ни дӧрӧм,
Сійӧ быд керкаын эм.
Весиг туйӧ босьтлан сьӧрад.
Тайӧ стальысь вӧчӧм______ (ем).

Пырысь-пыр и сюяс табтӧ,
Сэсся нуны кутас лёкысь.
Орӧдас на -  шӧртыд слаб кӧ,
Тайӧ визя мышка_______ (ёкыш).

-  Дуньӧ! Дуньӧ! -  горзӧм кылӧ, 
Роскӧн вӧтлысям бур здук. 
Шоныд рытӧ ывла вылын

Ӧнӧдз йӧзлы пӧльза вайӧ,
Тӧв и гожӧм ковлӧ пыр.
Дзик быд йӧрын овлӧ тайӧ,
Но, а шусьӧ сійӧ_____ (зыр).

Зэв кузь ныра, тэрыб кока,
Нюр кӧть, лӧс кӧть, мунны письтӧ. 
Нора горзӧ вадор бокын, 
Лэбачыслӧн нимыс_______ (истан).

Лоӧ медся ыджыд зверӧн,
Олӧ-вылӧ парма-вӧрын.
Дойдан -  асьтӧ дойдны вермас. 
Тайӧ гӧрба ныра______ (йӧра).

Яй кӧ сетан — мурзӧ-сёйӧ.
Сідзсӧ, мелі да зэв шань.
Быдтор аддзӧ пемыд войӧ,
Тайӧ зверыс — гортса_______ (кань).

Витаминыс сэні уна,
Курччан -  синва пычкас друг.
Уна вӧлӧгаӧ мунӧ,
Тайӧ, дерт жӧ, град выв _ _  (лук).

Быдмӧ вӧрын, нюраинын,
Зіля вотчан — он мун тыртӧг.
Гортад лэччиг дозъяд чинӧ, 
Вотӧсыслӧн нимыс____ (мырпом).

Зарни рӧма, быдмӧ ыбын,
Сійӧ эм кӧ -  ставыс шань.
Сійӧс некор тэ эн шыбит,
Тайӧ донаторйыс_____ (нянь).

Олӧ, тапикасьӧ вӧрын,
Некор некытчӧ оз вош.
Волывлӧ и ӧзим йӧрӧ,
Тайӧ варгыль кока_____ (ош).

Тадзи кыям майскӧй _____ (жук).

19



Зэрӧм бӧрын енэжтасӧдз 
Ӧшйӧ джынъя мича асык.
Сизим рӧма ыджыд кӧшӧн 
Васӧ юӧ _ _____ (ӧшкамӧшка).

Ю кӧть шор дорӧ тэ волан, 
Сідз-тадз вуджны найӧс полан.
Эм кӧ сійӧ -  бӧр он кос,
Тайӧ вуджӧдысьыс_______ (пос).

Ваын олӧ, бӧрӧн мунӧ,
Мукӧдлаас вывті уна.
Кӧсъян кыйны -  босьтлы сак,
Тайӧ шыранъяса _____ (рак).

Ачыс еджыд, из кодь чорыд, 
Вермас поткӧдны пурт дорыш.
Он кӧ поткӧд -  сідзкӧ нёняв,
Тайӧ юмов изйыс______ (сакар).

Нырыс кузь и кокъяс кузьӧсь. 
Сувтас вутш бердӧ и узьӧ. 
Веськодь сылы -  ва кӧ нюрыс, 
Нимыс лэбачыслӧн______ (тури).

Пуысь пуӧ чеччӧ-лэбӧ,
Бӧжыс пушыд, куыс бур.
Тшак кӧ сюрас, пыр и дзебас,
Тайӧ тэрыб кока_____ (ур).

Ставлӧн кӧм-паськӧмныс мича, 
Юргӧ сьыланкыв -  оз ор.
Кывзы, любуйтчы да видзӧд. 
Сьылӧ зонкаяслӧн_________ (хор).

Инженерлӧн сійӧ эм,
И конструктор сійӧн мыркӧ. 
Тшӧтш и ковмывлӧ на тэн,
Но, а шусьӧ с ій ӧ_______(циркуль).

Видзьяс вылын сьылӧ-олӧ,
Кутны кӧсъян -  тэысь полӧ.
Ылӧдз чеччыштлывлӧ: звирк.
Тайӧ пурта гагйыс______ (чирк).

Сытӧг эськӧ эз вӧв олӧм,
Мусӧ, васӧ сійӧ шонтӧ.
Сылӧн нюмысь -  тэныд долыд,
Тайӧ миян зарни____ (шонді).

Няйт кӧмӧн кӧ гортад пыран,
Джоджыд муӧн регыд тырас.
Кинад мутӧ он на курав, *
Тайӧ_____ (щӧтка) вӧчас бура.

Олӧ гидын, чукля сюра,
Сетӧ уна небыд вурун,
Нёльнан кокас вожа гыж.
Тайӧ, дерт жӧ, ло ӧ_____ (ыж).

Быдмӧ васӧдінын, нюрын,
Абу бур, но век жӧ турун,
Китӧ мед оз вунды — кежан,
Туруныслӧн нимыс_____ (эжӧр).

Борднас шпорӧдчывлӧ кодкӧ,
Ачыс дзик жӧ вертолёт кодь.
Лэбас, сувтас, но оз усь.
Тайӧ, дерт ж ӧ ,_____ (юрсигусь).

Лыддьы да тӧдмав

Турунвиж пуртӧсын тырыс олысь. (анькытш) 

Б шыпас

Мича дзоридз босьті киӧ,
Видзӧда да ловъя сійӧ!
Мый нӧ тайӧ, код нӧ сэні 
Бордъяс паськӧдӧмӧн лэбзис?
Енэжыс сэк уна рӧмӧн ӧзйис:
Кольквижӧн, лӧзӧн и гӧрдӧн.
Вайӧ тӧдмаламӧй, челядь,
Коді лэбзис дзоридз пиысь?
Йӧктӧ ӧні енэж вылын, (бобув)

В шыпас

Менам чибӧ оз сёй зӧр,
Оз ков сылы вӧсни ньӧр.
Кӧрт асыкъяс -  сылӧн кокъяс,
Со нин тюрӧда ме, вокъяс, {велосипед)

Н.Куратова
Сійӧ лэптіс ыджыд тӧв,
Сэсся качис быттьӧ ньӧв,
Ачыс ыджыд юрсигусь кодь.
Тӧдмалӧй, кыдз сійӧ шусьӧ? (вертолёт)

А.Филипгіов
Гожӧмын дженьыд,
Тӧлын жӧ кузь зэв.
Локтас да тшӧктӧ 
Быдӧнлы узьны, (вой)

Кесйӧдлӧны уналаӧ,
Кесйӧдлысьлӧн гӧлӧс скӧр.
Сьӧкыд уджъяс уджала ме,
Но и сёйла чӧскыд зӧр. (вӧв)

Ю. Попова
Сёйӧ турун либӧ зӧр,
Кӧзяинлы кыскӧ вӧр,

А шыпас

Ачыс ыджыд, но зэв чӧв.
-  Челядь, коді тайӧ? ... (вӧв)

А.Туркин
Тулысын гажӧдӧ,
Гожӧмын ыркӧдӧ,
Арын вердӧ,
Тӧлын шонтӧ, (вӧр)

Ме ог тӧд, мый сылы колӧ,
Дугдывтӧг ме дорын олӧ.
Сыысь пышъя -  сійӧ вӧтчӧ,
Кӧсъя кутны, а оз сетчы, (вуджӧр)

Н.Куратова
Куйлӧ муын, но он кыпӧд 
Да и вуштыны оз позь,
Воськовтан кӧ -  сӧмын сыкӧд,
Тэ он вӧрзьы -  сійӧ оз. (вуджӧр)

А.Ванеев.
Д шыпас

Лапаыс гӧрд, сьыліыс кузь,
Коклябӧр сапалас, дыр сэк он узь. (дзодзӧг)

Е шыпас

Ачыс эськӧ ичӧт.
Но мед лоин мича,
Сылӧн ёсь да югыд йылыс 
Паськӧм дорад инмӧдчыліс, (ем)

А.Ванеев 
Истӧг тувйысь на вӧсни, а абу пу; 
ты лаы сь на ёсь, а вороптӧм;
Бӧжыс розя, а абу шыран, (ем)

Е шыпас

Гырысь сьӧмыс зарни рӧма.
Ачыс паськыд, быттьӧ тасьті.
Васьыс кыскиг частӧ водӧ,
Чериыслӧн нимыс ... (ёді).

Н.Щукин

Ж шыпас

Кӧть и ачыс ичӧт,
Кӧдзыдысь оз бӧрд.
Сійӧ шань да мича,
Морӧсыс чим гӧрд, (жонь)

3 шыпас

Менӧ ёна чуксалӧны,
Менӧ ёна виччысьӧны,
А кор локта, ставӧн -  гузь!
Пышйӧ меысь, быдӧн сюсь, (зэр)

Н.Куратова
И шыпас

Ваысь чужӧ, ваӧ пӧрӧ, (йи)
Биын оз сотчы, ваын оз вӧй. (йи)

Тайӧ коді, вокъяс?
Кузьӧсь сылӧн кокъяс,
Сюрыс уна вожа,
Ачыс дженьыд бӧжа, (йӧра)

Ачыс чунь кузя и эм,
Мышку вылас уна ем.
Чуньтӧ тайӧ емнас сӧтас -  
Быттьӧ биа ӧгыр сотас.
Артмӧ кӧра юква сыысь,
Пӧртйӧ веськалас кӧ тыысь, (йӧрш)

А. Парначёв
К шыпас

Г ыжъясыс ёсьӧсь, ускыс кузь.
Ачыс мелі, но и сюсь,
Войнас кыйсьӧ да оз узь. (кань)

Ю. Попова
Паччӧр дорын дыр пукалӧ,
Войнас шыръясӧс куталӧ.
Кургӧ-мойдӧ вывті шань 
Еджыд уска сера ... (кань).

Е.Тараканова

Пасьӧй менам шоныд,
Бӧжӧй менам кузь,
Кок шытӧг ме ветла,
Гӧна пельӧй сюсь.
Мольӧдан кӧ -  мойда,
Дӧзмӧдан кӧ -  дойда,
Лэчыд менам гыж.
Пиньӧй абу ныж. (кань)

Ю.Попова
Сизимдас платтьӧ новлӧ,
А кизь оз овлы, (капуста)

Му улӧ поздысис пӧтка,
Лои уна, а вӧлі ӧтка, (картупель)

Лӧзов дӧра вылӧ войын
Кодкӧ югыд анькытш койис, (кодзувъяс)

А.Ванеев
Вӧрса визув юын олӧ.
Вуджӧрысь и шумысь полӧ.
Тшыгнас -  сёйӧ гаг и ном.
Тайӧ, дерт жӧ, лоӧ ... (ком).

Мегырӧс моз синӧма,
Гожӧмын -  видз вылын,
Тӧлын -  сарай вевт улын, (коса)

Оз ков чер, ни оз ков кӧрт тув -  
Ставсӧ вермас йитны ӧтув:
Юяс вомӧн ворсігмоз
Ӧти войӧн вӧчас пос. (кӧдзыд)

А.Ванеев
Абу пӧрысь пӧль, а тошка.
Абу мӧс, а йӧвсӧ ошкам, (кӧза)

Абу мӧс, кӧть сетӧ йӧв,
Кӧть и гидын олӧ тӧв.
Тшӧка улас быдмӧ тош,
Гортсӧ тӧдӧ -  оз-ӧ вош.
Гӧныс кузь, кӧть кы тэ кӧса.
Тӧдан, коді тайӧ? ... (кӧза)

Е.Тараканова

Шӧйтӧ вӧрын. Тэрыб. Винёв.
Скӧрсьыс скӧр да лэчыд пиня.
Пон кодь, но вот абу пон.
Понйысь ыджыд, понйысь ён.
Коді тайӧ? Тӧдан он? (кӧин)

Ветлӧ-шӧйтӧ сиктъяс гӧгӧр,
Синмыс ӧзйӧ, быттьӧ ӧгыр.
Эн сюр гыжъяс пемыд войын.
Кыдзи сылӧн нимыс? (кӧин)

А.Туркин
Гожӧмнас руд рӧма ветлӧ,
Тӧлын еджыд гӧн век петлӧ.
Пельяс кузьӧсь, дженьыд бӧж,
Полӧ быдторйысь нэм чӧж. (кӧч)

Пипу раскын сійӧ олӧ,
Быдӧнысь зэв ёна полӧ,
Лёксӧ некодлы оз вӧч.
Дерт жӧ, тайӧ лоӧ ... (кӧч)

А.Туркин
Руд ёкмыль кодь гожӧмбыд котралӧ-ветлӧ, 
Лым еджыд гӧн сылы тӧв кежлӧ петлӧ, (кӧч)

Быдмӧ йӧрын, зумыд, ён,
Мукӧдсӧ он лэптышт, он.
Уна сёян сыысь вӧчан,
Тайӧ вӧлӧгаыс ... (кӧчан)

Н. Щукин
Л шыпас

Ставлы тӧдса, дерт,
Гӧрд пальтоа дед:
Быдӧнӧс тай бӧрддзӧдас,
Коді сійӧс пӧрччӧдас, (лук)

А.Ванеев
Кӧть и курыд, уна бурыс,
Турун быдмӧ сылӧн юрын,
Курччан - синва пычкас друг.
Тайӧ, дерт жӧ, лоӧ ... (лук).

Н.Щукин

Гожся войын турун костын 
Уна югыд эзысь моль.
Тӧлысь аддзӧ, но оз босьтав,
А вот шондіыд оз коль, (лысва)

А.Ванеев 
Локтас -  зонпоснилы любӧ,
Мӧсъяс оз нин мунны лудӧ,
Кокъяс улын яра сьылӧ.
Мунігас син водзад сылӧ, (лым)

Быттьӧ миян весьтын, ылын,
Керасьӧны енэж вылын:
Быд во арнас ыб и яг
Вевттьӧ гӧн кодь еджыд чаг. (лым усьӧм)

А.Ванеев
ІУІ шыпас

Коді медся-медся шань?
Коді пӧжалӧ век нянь?
Коді мелі, коді рам?
Тайӧ менам муса ... (мам).

Киӧн и кокӧн нӧйтӧны,
А сійӧ век сералӧ-йӧктӧ. (мач)

Уськӧдан -  тривкнитас бӧр,
Кучкан -  некор оз бӧрд, (мач)

Юяс, ёльяс дорын олысь.
Куыс крепыд, пиньыс бур.
Сы кодь уджач мӧд оз сюр. (мой)

Ваын олӧ -  абу чери,
Муса кадыс сылӧн вой,
Керка лэптас, но оз черӧн.
Челядь, коді тайӧ? ... (мой)

Тӧвбыд карта пытшкын олӧ,
Гожӧмнас -  куш узьны волӧ.
Эз кӧ видзанторйыс вӧв,
Эн и сёйлы нӧк ни йӧв. (мӧс)

Н.Щукин

Сӧстӧм ваын любӧ сылы.
Бадьяс дорын олӧ-вылӧ.
Здукӧн кыян кило кык,
Нимыс сылӧн -  бадькор ... (мык).

Н шыпас

Ем кодь вӧсни сылӧн ныр.
Лэбалігас дзизгӧ пыр.
Кузь ныр помас сылӧн вом.
Тӧдан, коді тайӧ?(ном)

Е.Тараканова.
О шыпас

Мыръяс дорын турун пӧвстын 
Ӧзйӧ би моз мича роз.
Вомад босьтан, сэтшӧм чӧскыд.
Мый нӧ тайӧ, челядь? ... (оз)

Быдмӧ баблӧн керка дорас 
Гырысь, юмов, чӧскыд кӧрыс.
Ӧти здукӧн тыртан доз 
Шусьӧ сійӧ град выв ... (оз).

Н. Щукин
Олӧ сійӧ парма шӧрын,
Джуджыд козъя пемыд вӧрын, 
Тяпкӧ-сёйӧ сэтӧн чӧд,
Вомыс ставнас овлӧ сьӧд.
Сиктлань волӧ сёйны зӧр,
Радейтӧ зэв юмов кӧр.
Арнас гуӧ водӧ гусьӧн,
Сэсся тӧвбыд сэтӧн узьӧ;

Тулыснас сэсь петӧ бӧр.
Некор некытчӧ оз вош 
Тапикасьысь ыджыд ... (ош).

Е.Тараканова 
Варгыль кока, шоныд пася,
Парма-ягын тапикасьӧ.
Лэчыд гыжъя -  пуӧ кайӧ.
Тӧвнас узьӧ. Коді тайӧ? (ош)

Тӧвбыд узьӧ пыді муын,
Вужъяс улӧ кодйӧм гуын,
Вӧрын олӧ, оз тай вош.
Сылӧн нимыс лоӧ ... (ош)

А.Туркин
Ӧ шыпас

Стенъяс турунвижӧсь,
Абу ньӧти ӧдзӧс.
Керка пытшкас видзӧ 
Арӧдз еджыд йӧзӧс, (ӧгуреч)

А.Ванеев 
Вирич пытшкын быдмӧ-овлӧ, 
Кӧдзыдысь зэв ёна полӧ.
Быдмас -  солав, дозйӧ тэч.
Тайӧ лоӧ ... (ӧгуреч)

Н.Щукин
Вӧр-ва весьтӧ ӧшӧдчывлӧ 
Уна рӧма югыд мегыр.
Сӧмын кор тай пемдас ывла,
Мича мегыр вошӧ регыд, (ӧшкамӧшка)

А.Ванеев
Сизим рӧма, ичӧт-ичӧт,
А сикт помын, кӧні лӧс,
Ӧшйис мегыр кодь, зэв мича
Киӧн вӧчтӧм ыджыд пос. (ӧшкамӧшка)

А.Мишарина
П шыпас

Керка йӧрӧд тшапа ветлӧ,
Шонді петіг гӧлӧс сетлӧ.
Узьны пырӧ медся водз,
Сиктад сійӧ ӧні шоч. (петук)

Н.Щукин 
Гӧрд пилотка — шапка пыдди,
Гӧрд и сылӧн вожа тош.
Тшап, а збойӧн асьсӧ лыддьӧ:
Ог пӧ некор шӧйӧвош.
Ышмыштас кӧ, абу дыш 
Весиг ёрткӧд панны тыш. (петук)

Кӧть и китӧм,

Кӧть и коктӧм -  
Кытчӧ ыстан,
Ветлас-локтас. (письмӧ)

А.Ванеев 
Медводз овлӧ турунвижӧн,
Сэсся лоӧ сійӧ вижӧн,
Гӧрдӧдас кӧ-сёйны  кор,
Сылӧн нимыс . . . .  (помидор).

Н.Щукин
Висьтав, пиӧ,
Коді сійӧ:
Войын сюся видзӧ горт,
Лунын -  вӧралысьлы ёрт. (пон)

Омӧль мортӧс -  пурас.
Лёкысь доръяс -  бурӧс.
Гусясьысьӧс -  увтас.
Ошлы паныд сувтас.
Мортлысь керка видзас —
Велӧдӧма сідзи.
Вӧрын туйнад сорсян -  
Сійӧ тэнӧ корсяс.
Йӧзын, вӧрын, гортад 
Сійӧ -  медбур ёртыд, (пон)

Вӧралысь кӧ мунӧ вӧрӧ,
Сійӧс век нин босьтӧ сьӧрас.
Быдтор аддзӧ, кылӧ дук,
Мортлӧн сійӧ медбур друг, (пон)

Н.Щукин 
Ёна важӧнсянь нин мортыд 
Аслыс лӧсьӧдіс бур ёртӧс:
Тэрыб кокъяса, сюсь синма,
Сійӧс чуксалӧны нимнас.
Коді тайӧ, тӧдан он?
Дерт жӧ, читкыль бӧжа ...(пон).

А.Попов
Ачыс ыджыд, ичӧт кокыс,
Сёйны ковмас -  чирзӧ лёкысь.
Кӧть и кисьтлӧ сёян вор,
Зэв на бур и видзантор, (порсь)

Н.Щукин

Ён, но оз вӧч уджтӧ.
Оз вись, а век ружтӧ, (порсь)

Ю.Попова 
Мунас-мунас — мудз оз шед, 
Вундас-вундас -  вир оз пет. (пыж)

А.Ванеев
С шыпас

Сынӧдті лэбӧ
Кӧрт ныра лэбач, (самолёт)

Ыргӧн кышӧда,
Би кынӧма,
Ва рушкуа, (самӧвар)

Кынӧм тырыс ва,
Биа сьӧлӧма,
Зарни сылӧн паськӧм -
Быд лун шонтӧ асьсӧ, (самӧвар)

А.Ванеев
Котшкӧдчӧ, оз мудз,
Сэтшӧм сылӧн удж.
Вӧрын узьӧ-олӧ,
Пучӧй сылы колӧ, (сизь)

Кык вок орччӧн олӧны, 
а ӧта-мӧднысӧ оз аддзыны, (синъяс)

Войнас узьӧ, кыйсьӧ луннас,
Вомас пиньыс сылӧн уна.
Курччас сідз, мый петас вир.
Тайӧ, дерт жӧ, азым ... (сир).

Ваын олӧ, а ваысь полӧ, (сов)

Быттьӧ абу -  сэтшӧм сӧдз,
Оз лэдз гортӧ геб ни лӧдз.
Збыльысь, сійӧ кӧ эз вӧв,
Керка пытшкын вӧлі тӧв. (стеклӧ)

Овлӧ ыджыд да зэв кыз.
Шедас -  пессьӧ: баз да быз!

Сійӧ-й полан, мед оз мын,
Тайӧ чери рӧдыс ... (сын).

Н.Щукин
Овлӧ еджыд, гӧрд и сьӧд.
Сёян, сёян -  и он пӧт.
Видзӧдлан да вежыд петӧ.
Вотӧсыслӧн нимыс ... (сэтӧр).

Н.Щукин 
Синмыс гӧгрӧс, нырыс ёсь,
Лэбачьяскӧд лэптӧ кось,
Пемыд войясӧ оз узь.
Тайӧ, дерт жӧ, лоӧ ... (сюзь).

, А.Туркин
Т шыпас

Ӧдзӧс дорын дзоля пон 
Мурч курччӧма ассьыс вом.
Сійӧ оз увт, ни оз эрав,
Тэ кӧть сэки бӧрд, кӧть серав -  
Керка пытшкӧсӧ он пырав, (томан)

Ю.Попова
Медводз чарла,
Сэсся сӧчӧн.
Сӧчӧн бӧрас 
Чарла вӧчас, (тӧлысь)

Му пытштіыс ветлӧ,
Гӧрд шляпаа петлӧ 
Вӧрын ичӧт зон.
Сійӧс тӧдан он? (тшак)

А.Ванеев
Зэра кадын сылы бур,
Пыр и мыччас мусьыс юр.
Олӧ лун, дай олӧ мӧд.
Быдмӧ вывлань, шог оз тӧд.
Гӧрд шляпаа, вывті тшап -  
Ӧти кока косьтан ... (тшак).

Е.Тараканова
У шыпас

Пуысь пуӧ чеччӧ-лэбӧ.
Пипу горсйӧ асьсӧ дзебӧ,

Киӧн кутны оз на сюр.
Челядь, коді тайӧ? ... (ур)

А.Туркин
Гӧныс пушкыра,
Бӧжыс пашкыра.
Синъясыс -  сьӧд моль,
Сёяныс -  коз коль, (ур)

Сӧстӧм ваӧд кывтӧ-мунӧ 
Сьӧрся-бӧрся пыжыс -  уна.
Водзас мунӧ дзонь кораблик,
Кыскӧ бӧрсьыс быттьӧ табъяс. 
Пыжъяс ставныс пелыстӧмӧсь, 
Кыскысь мунӧ тэрмасьӧмӧн, (уткаяс)

Ч шыпас

Уджала ме лун и вой,
Кӧть ог юлы ни ог сёй.
Кор тэд ковмас тӧдны кад,
Висьтавны ме тэныд рад. (часі)

Ю.Попова
Абу кок, а ветлӧдлӧ.
Абу вом, а висьталӧ:
Узьны кор, сувтны кор,
Уджӧ босьтчыны кор. (часі)

Эмӧсь бордъяс,
Но оз лэбав.
Кокыс абу,
Но зэв тэрыб, (чери)

А. Ванеев
Уна чута юра,
Ковмывлӧ, кор вуран.
Ачыс кӧть и ичӧт,
Чуньтӧ тэнсьыд видзӧ, (чуньлыс)

III шыпас

Пӧдса ӧшиньыд кӧть восьса.
Сійӧ тэнсьыд унтӧ босьтас:
Лунтыр нюмсӧ вӧзъяс тэд.

Рытӧдз керкаысь оз пет. (шонді югӧр)
А.Ванеев

Варов, тэрыб, небыд гора,
Сӧмын абу морт кыв-вора.
Няйт кӧ киыд, мыськас сійӧ, (шор)

Ю.Попова
Коді каньысь ёна полӧ?
Коді сытӧг збоя олӧ? (шыр)

Йирӧ пиньнас туис пыдӧс,
Пышйӧдлӧ да сёйӧ шыдӧс.
Розьысь петавлывлӧ пыр 
Вӧсни бӧжа дзоля ... (шыр)

Е.Тараканова
Ы шыпас

Лудысь аддза тан и сэтысь -  
Ветлӧдлӧны пась да кепысь, (ыж)

Тӧвнас гидын сёйӧ турун,
Кепысь вылӧ сетӧ вурун.
Кокъяс помас вожа гыж.
Код нӧ эськӧ тайӧ? ... (ыж)

Е.Тараканова
К) шыпас

Во джынсӧ ветлӧны 
Вӧлӧн и подӧн,
Мӧд джынсӧ -  пыжӧн 
Да параходӧн.
Кутшӧм туй тайӧ?
Висьталас коді? (ю)

Ӧта-мӧд выланыс найӧ 
Видзӧдӧны сё во сайӧ,
Но оз ӧтласьны кык вок -
Некод мӧд дінас оз лок. (ю берегъяс)

А.Ванеев
Бара кузь тӧв бӧрын 
Эз-ӧ лымйыс усь?
Уялӧ ва шӧрын 
Еджыд-еджыд_____ (юсь).

III. ЮРПЕСАНЪЯС
Юржугланъяс

Сійӧ быдмӧ шоныдінын, Сійӧ увтасінысь кайӧ,
Сыысь пулам чӧскыд рок. Кӧні эмӧсь тыяс, ёльяс.
Бӧрӧн лыддям, лоӧ чери, Бӧрӧн лыддян: ӧдйӧ-ӧдйӧ
Коді ёсь пиня да лёк. (рис -  сир) Пуӧ кайӧ, сёйӧ кольяс, (ру -  ур)

Овлӧ гӧрдӧн, вижӧн, вежӧн, 
Шонді жарысь дорйӧ.
Шыпассӧ кӧ вежан тэ,
Лоӧ сёянторйӧн, (кор -  рок)

Ворсігчӧжӧн тайӧ кывсӧ 
Унаысь ме шула тэд.
Бӧрӧн лыддьыны кӧ, лоӧ 
Вӧрын олысь мудер звер.

(чур -  руч)

А-ӧн сійӧ гофӧс, мича;
Вежан О-он, лоӧ гора;
Ы кӧ пуктан — ставсӧ йирас, 
Вежан Е-ӧн, пыр и йизяс.
(шар — шор -  шыр -  шер)

Гыӧрсьывлӧ, но оз кынмы, 
Садиттӧг век ачыс быдмӧ.
С кӧ содтан -  лоӧ пуӧн,
Б кӧ — тӧлӧн лэптӧ-нуӧ.
М кӧ -  звер-пӧткалӧн эм, 
Новлӧдлан тшӧтш тэ и ме.
(ус -  сус -  бус -  мус)
Т-ӧн дзурс лым пиӧ пырис,
Д-ӧн шыд чугунӧ сюрис.

(тар -  дар)

Сійӧ ветлӧ тэкӧд тшӧтш 
Либӧ видзӧ горттӧ.
Бӧрӧн лыддян: овлӧ век 
Мышкас туй выв мортлӧн.

(пон- ноп)

Ы-ӧн ӧдйӧ журга-нуа,
О-он пызь ме пожнала,
У кӧ пуктан -  кынтана.
(пыж -  пож -  пуж)

3-ӧн град выв кодйӧны,
С-ставӧн сёйӧны, (зыр -  сыр)

Водзӧн лыддян -  чӧсмӧдлас.
Бӧрӧн лыддян -  ойкӧдас.

(роз -  зор)
Т-ӧн кӧлуй ӧшлӧны,
П-ӧн арын вотӧны, (тув -  пув)

К-ӧн вӧрті котралӧ,
Г-он муяс гӧрӧ, (кӧр — гӧр)

Дз-ӧн ӧдзӧс восьтӧ,
4-ӧн крӧшки лоӧ. (дзир -  чир)

Гортӧм согласнӧйӧн — матысса 
морт,

Гораӧн -  ме абу быдса кило,
Гортӧмӧн вежан -  ме битӧг ог ло.

(джын — тшын) Г ораӧн — мичмӧдӧ ю дор и сёрд.
(бать -  бадь)

Гортӧм согласнӧйӧн вуджӧ ёль вомӧн, 
Гораӧн -  шыр да руч сэні -  ас чомйын

(пос -  поз)

Ӧтнас нем оз висьтав «а»,
Содтам шыпас -  лоас «да»,
Вежам шыпас -  лоас «за»,
Мазі чукӧртӧ сэн «ма»,
Киад сибдас кӧ сьӧд «са» -  
Сійӧс мыськас югыд «ва».

А.Палкин

Ребусъяс
(Серпасаліс Л. Матвеева)

IV. МЫЙЛА ТАДЗИ ШУӦНЫ?

Руй

Тадзи шулывлӧны ньӧжмыд вӧраса мортӧс. Корсюрӧ руй пыдди 
паныдасьлӧ коньӧр кыв.

Сыктывкар бердса сикт-грездъясын руйнас шулывлӧны каньӧс.

Уркай

Уркай -  гӧрба ныра мича лэбач, рочӧн -  клёст. Сійӧ олӧ козъя 
вӧрын, кӧні тырмымӧн быдмӧны кольяс. Лэбачыс сёйӧ коз кодьяслысь 
кӧйдыссӧ. Лун-лун сійӧ лэбалӧ вӧрті да уръяс моз жӧ корсьӧ кольяс. Пу 
кольясысь сійӧ пылльӧ-перйӧ кӧйдыссӧ да шыбитӧ муӧ. Кольӧм 
кӧйдыссӧ кольсьыс сёйӧ ур.

Уркайлӧн нырыс гӧрба, вежыня, крестасьӧм пома. Кока сён гыжъяс. 
Гӧныс лэбачлӧн сук да мича, видзӧ сійӧс кӧдзыдысь.

Паляур

Миян коми пармаын олӧ нӧшта ӧти сикас ур -  лэбалысь ур. 
Нимтӧны сійӧс паляурӧн либӧ палюрӧн. Сійӧ — пемыд радейтысь вӧрпа, 
ёнджыкасӧ олӧ рӧмыднас да войяснас. Сылӧн нёльнан кок костас эм 
жеб вӧсни гӧна кучик. Кор паськӧдас палюрыд кокъяссӧ, зэвтӧм 
кучикыс борд кодь артмӧдӧ. Урыд вермӧ лэбзьыны ӧти пусянь мӧдӧ 
вель ылӧдз.

Коми кывйын тайӧ пемӧссӧ шулӧмаӧсь зэв нин важысянь торъя 
ногӧн -  паля, а ур  кывйыс содтыссьӧма сёрӧнджык нин. Рочӧн тайӧ 
аслыссикас пемӧссӧ нимтӧны летяга, белка-летяга. ( Е. Цыпанов серти)

Визяорда

Визяорда -  сьӧд синъяса ичӧт сюсь пемӧс. Сылӧн мышкас вит визь.
Мыйӧн кӧдздӧдас, водас сійӧ аслас позйӧ да тулысӧдз кутас 

шойччыны. Кутас кӧ сюмавны кынӧмыс, запасыс сылӧн орччӧн, оз ков 
джуджыд лым пиысь корсьны. Визяордалӧн вомкӧтшас эм ичӧтик 
мешӧк. Сэтчӧ и чукӧртӧ сійӧ кӧйдысъяссӧ. (И.Коданёв серти)

Юрсигусь

Юрсигусь — сійӧ лэбалысь гаг. Юрсигусь кыв артмӧма кык 
кывйысь: юрси да гуысь -  юрси гусялысь. Артмӧ, мый гагйыс гусявлӧ 
юрси. Збыль вылас, сійӧ лэбалӧ морт юр весьтті да куталӧ гут-гагӧс.

Катшасин

Катшасин кывлӧн катш юкӧныс паныдасьлӧ нӧшта мукӧд кывъясын. 
Катшыс -  тадзи нимтӧны понъясӧс, кодъяслӧн плешкас эм еджыд пас. 
Катшук -  тайӧ еджыд плешка сьӧд ыжлӧн ним.

Важӧн катш кывлӧн вежӧртасыс вӧлӧма «еджыд». Сідзкӧ, 
катшасинлы нимсӧ сетігӧн тӧд вылӧ босьтӧмаӧсь дзоридзлысь еджыд 
рӧмсӧ, а абу катшалысь синсӧ. Катшасин нима дзоридз гӧгӧрвосьӧ, 
кыдзи еджыд синма дзоридз. (А.Ракин серти)

Лежнӧг

Лежнӧг нимыс артмӧма жельнӧг кывйысь. Жельнӧг нимыс зэв 
лӧсялӧ быдмӧгыслы. Тайӧ быдмӧгыслӧн жель кодь ёсь йылыс дойдалӧ 
мортӧс да пемӧсӧс.

Арнас лежнӧг тусь гӧрдӧдӧ, небзьӧ. Йӧз вотӧны кисьмӧм лежнӧг 
йывсӧ. Тайӧ быдмӧгас эм мортлы уна коланатор.

Вижъюр

Тайӧ быдмӧгыслӧн эм уна сикас ним.
Роч одуванчик нимлы комияс сетлӧмаӧсь пӧльӧ турун ним сы 

вӧсна, мый кор тайӧ быдмӧгыс сӧвмӧ-воӧ, юрыс сылӧн лоӧ пӧльлӧн 
кодь. Гӧн кодь небыд сіясыс лэбзьӧны тӧвру пӧльыштӧмысь. 
Окотапырысь челядь пӧлялӧны да лэбзьӧдлӧны пӧльӧ турунлысь юрсӧ. 
Та вӧсна быдмӧгсӧ кӧнсюрӧ шуӧны пӧлясян турунӧн.

Кор чеган турунлысь засӧ, позьӧ казявны йӧв кодь сок. Та вӧсна 
вижъюрсӧ шуӧны и йӧв турунӧн.

Чуткалан кӧ за помнас сойӧ, колясны туйяс. Татшӧмъясыс овлӧны 
пистиӧн висьӧм бӧрын. Сы вӧсна шулӧны: писти турун, пистиасян 
турун. (А.Ракин серти)

Эжва

Эжва юлӧн нимыс артмӧма эж, эжа да ва кывъясысь. Эжва ю бокын 
эмӧсь паськыд видзьяс, эрдъяс. Эжва заводитӧ кузь туйсӧ шорсянь. Сійӧ 
тэрмасьтӧг кылӧдӧ ассьыс васӧ войвывсянь лунвылӧдз. Тулыснас Эжва 
ойдӧ, паськалӧ. Торъя нин гажа тайӧ ю дорас гожӧмын. Радейтӧны 
Эжва юсӧ сы бокын олысь коми йӧз.

Емва

Емва кыв артмӧма ем да ва кывъясысь. Емва -  Эжва юлӧн медся 
ыджыд вож. Тайӧ юас пӧ зэв сӧдз ваыс. Шуӧны, мый ваас кӧ уськӧдан 
ем, ю пыдӧссьыс сійӧ весиг тыдалӧ.

Кӧрткерӧс -  Кӧрт Айка

Предание серти, важӧн олӧма-вылӧма Кӧрт Айка. Кӧртӧн эжӧм кӧм- 
паськӧм новлӧма, пуртсӧ тшӧтш кӧртысь дорӧма, ньӧввужсӧ да ньӧвсӧ 
кӧртысь вӧчӧма. Висьталӧны, ставыс сылӧн кӧртысь, весиг керкаыс 
кӧртысь вӧлӧма. Вот и нимтӧмаӧсь Кӧрт Айкаӧн.

Кӧрт Айка вӧлӧма вына тунӧн. Сылӧн шуӧм серти шондіыс пӧ кусӧ, 
тӧлысь петӧ. Шуас туналан кывъяс -"гожӧм шӧрын лымъялӧ. Тшӧктас -  
Выль во дырйи зэрӧ. Вильшасьӧма. Эжва вомӧн кӧрт чен нюжӧдӧма. 
Скӧрмас -  пыжтӧ путкыльтас. Раммас -  дона козин сетас. Татшӧм 
вӧлӧма Кӧрт Айкаыд.

Туис

Туис вӧчӧны сюмӧдысь. Тайӧ дозмукнас ытшкысьлы нулісны йӧв 
либӧ ырӧш. Жар лунъясӧ сюмӧдысь вӧчӧм туисад юанторйыс эз шонав, 
век вӧлі кӧдзыд. Вевтсӧ вӧчӧма пуысь сідзи, мый сійӧ эз вермы 
воссьыны туйын. Тайӧ дозмуксӧ тшӧкыда босьтлісны туйӧ, сы вӧсна и 
татшӧм ним сетлӧмаӧсь йӧзыс -  туис.

V. ШЫПАС ГРЕЗДСА ОЛЫСЬЯС ЙЫЛЫСЬ ВИСЬТЪЯС
(Э.И. Полякова)

А а шыпас

Ӧти коми грездын оліс-выліс авъя ань -  А шыпас. Сійӧ мӧвпаліс 
асшӧра олӧм йылысь, кӧсйис тӧдмавны, кыдзи олӧны анбурсӧ мукӧд 
шыпасыс. Аръявыв А шыпасыд анькытш мупӧлӧнса туйӧд мӧдӧдчис 
Шыпас грездӧ.

А шыпас мунігмозыс азыма сёйис анькытш. Друг кыліс кодлӧнкӧ 
бӧрдӧм: «А-а-а!» Тайӧ ичӧт Агнюша усьӧма да дойдӧма коксӧ.
Ыджыдджык Аннуш чойыс сійӧс бурӧдӧ.

А шыпас матыстчис кык чой дорӧ, тӧдмасис накӧд. Туй бокысь 
нетшыштіс лапкор да пуктіс Агнюиілы доймӧм кокас. Пӧся аттьӧалісны 
А шыпасӧс кык чой.

-Аддзысьлытӧдз, Аннуш да Агнюша!

О о шыпас

О шыпас босьтіс чуман да мӧдӧдчис вӧрӧ: гашкӧ, кутшӧмкӧ вотӧс 
сюрыштас. Очсалігтыр шыпас восьлаліс вӧрса ордымӧд. Воис шор. Шор 
боксьыс шыпас казяліс оз. Сярвидзӧ гӧрд! Медводдза тусьсӧ пыр жӧ 
вомас сюйис. Ок и чӧскыд жӧ нин! Тусьӧн-тусьӧн чуман тыр ӧктіс чӧскыд 
вотӧстӧ.

Гортас мунігмоз кодлыськӧ сёрни кыліс. О шыпаслы окота лои 
тӧдмасьны вӧтчысьяскӧд.

— Видза олан! -  шыасис О шыпас. -  Вай тӧдмасям!
— Видза олан! -  вочавидзис нывка.
— Тэнӧ кыдзи шуӧны? — кӧсйис тӧдны шыпас.
— Менӧ шуӧны Оляӧн, овӧй -  Осипова.
Оля петкӧдліс мамыслы вотӧсӧн тырӧм чумансӧ.
— О-о! Сы мында вотӧмыд... Молодеч! Кутшӧм тэ зіль, менам медбур 

отсасьысь! -  ошкыштіс нывсӧ мамыс. -  Олюшӧй менам, олан гажӧй!
О шыпас ошкана видзӧдліс Оля вылӧ. Туйӧд восьлалігӧн висьталіс 

Шыпас грездын олысь шыпас-ёртьяс йылысь. Олялы зэв окота лои мунны 
школаӧ да бурджыка тӧдмавны шыпасъяс йылысь.

У у шыпас

Угдым юсянь неылын Ӧсиплӧн дасьтӧма лэч туй. Ӧсип дядь Улляна 
нылыскӧд мӧдӧдчисны пув вотны. Ю пӧлӧн мунігӧн бура кылісны 
уткалысь герчкӧмсӧ. Видз вылысь вотісны бурдӧдчан уразнӧй турун. Со и

паськыд гулыд яг. Сярвидзысь пемыдгӧрд гырысь пувсӧ вотыштам бӧрын 
Ӧсип муніс видлыны лэч туйсӧ.

Тайӧ кадӧ уджач У шыпас увтасінын тӧв кежлӧ заптіс тшак. Сійӧ 
босьталіс гӧрд гоб, уртшак да пысавліс пу увъясӧ. Сэсся кыскаліс кос 
увъяс да вӧчис вель ыджыд чукӧр.

Кыліс нывкалӧн горӧдӧм: «Ау - ау!» У шыпас матыстчис Улляна дорӧ. 
«Удж  да мог!» — шыасис У шыпас.

Улляна окотапырысь пырӧдчис сёрниӧ, висьталіс ас йывсьыс. У шыпас 
висьталіс Шыпас грездын олысьяскӧд ӧтувъя олӧм йылысь.

«Ау -  ау!» — горӧдіс гора гӧлӧса У шыпас. Кыліс Ӧсип дядьлӧн воча 
горӧдӧм.

И и шынас.

Воис нянь идралан кад. Шыпас грездса ёртъяс ыстісны И шыпасӧс 
идла. Шыпас мӧдӧдчис Изъёльлань. Изсянь изйӧ чеччалӧмӧн вуджис 
ёльсӧ. Неылын кылісны шыяс: «И-и-и!» Шыпас видзӧдліс гӧгӧрбок: ёль 
бокас лэчыда тивзіс кузь ныра истан. Сылӧн сьӧд бӧжыс еджыд визьяса, 
кынӧм улыс тшӧтш жӧ еджыд. Ёль боксьыс казяліс ныла-зонмаӧс.

Иван да Ира олісны Изъёльын. Найӧ ичӧтсянь радейтісны уджтӧ: 
гожӧмбыд отсасисны бать-мамныслы, да и ас бӧрсяныс налӧн идӧрыс 
тырмис. Талун батьыс ыстіс гумла вылӧ вартны нянь. И шыпас отсыштіс 
налы. Гортас локтігӧн вайисны идзас да идзасалісны гид. Сэсся изісны 
косьтӧм ид. Шыпаслы сетыштісны ид нянь да ид пызь.

-  Аттьӧ отсӧгсьыд, миян радейтана шыпас! Бур туй тэныд!
-  Став бурсӧ тіянлы, Ира да Иван\ Видза колянныд!

і шыпас

Енэжын пӧртмасис яръюгыд шонді. Чута і идзас шапкаасис да 
мӧдӧдчис корсьны ма.

Видз вылын быдмӧ уна рӧма мича дзоридз. Насянь ӧвтӧ чӧскыд кӧрӧн. 
Кыліс зіяслӧн зіньгӧмыс. Шыпас гӧгӧрвоис: матын зі поз. Зі поз дінӧ сійӧ 
сутшкис кузь зіб, мед пӧ ветлысь-мунысь оз веськавны чушкысьяс позйӧ.

Регыдӧн казяліс мазіяслысь лэбалӧмсӧ. Шыпаслы воча локтіс мазі 
видзысь Ивӧ. Чута і да Ивӧ зіля весалісны мазі позъяс, босьтісны дозйӧ 
ма.

-  Бур отсасьысьлы чӧскыд ма! -  шуис Ивӧ да мыччис шыпаслы ма доз.

Ы ы шыпас

Шыпас грездса уджач олысьяс видзисны гортса пемӧсъясӧс: мӧс, кӧза, 
порсь, вӧв да ыж. Ы шыпас радейтіс видзны ыжъясӧс.

Гожся лунӧ Ы шыпас вӧтліс ыжъяссӧ йирсьыны. Ывлаыс жар. Син 
водзас сувтіс ышӧдана серпас. Ылын шыльквидзис паськыд ыб. Кӧнкӧ 
сьыліс ыбкай. Йирсян видз пӧлӧн быдмис ыжнёнь. Шыпас чӧсмасьыштіс 
ыжнёнъӧн. Ылісянь кыліс валӧн ызгӧм шы. Ыжъяс шорсьыс юисны ва 
Ыж  видзысьлӧн тшӧтш жӧ косьмис горшыс.

Тарас водз асывсянь нин ытшкис. Пажын кадӧ пуксис шойччыштны 
ыркыдінӧ. Буретш тайӧ каднас Ы шыпас матыстчис ытшкысь дорӧ.

-  Лок кӧдзыд ырӧшсӧ юышт, -  корис шыпасӧс Тарас да мыччис сылы 
туис.

Ы шыпас ырснитіс ырӧш да ыкнитіс: «Ы-ы-ы'. Кутшӧм кӧдзыд!» 
Сэсся гӧлӧс ыдждӧдӧмӧн содтіс: «Ена жӧ и чӧскыд ырӧшыд горш 
косьмигад!»

Тарас ошкана видзӧдіс сюмӧдысь вӧчӧм дозсӧ. 4
-  Сюмӧдысь вӧчӧм туисад весиг жар луннад юанторйыд оз шонав, пыр 

кӧдзыд. Тайӧ дозмуксӧ ми пыр аскӧд босьтлам туйӧ, -  сёрнитіс Тарас.
-  А ме тӧдмалі, мыйла дозмукыслы сетлӧмаӧсь туис ним, -  нюмъёвтіс 

Ы шыпас, аттьӧаліс Тарасӧс чӧскыд ырӧшысь да водзӧ вӧтліс ыжъяссӧ.

Э э шыпас

Шыпас грездса олысьясыд гожӧм чӧж заптысьӧны тӧв кежлад. Талун 
Э шыпас мӧдӧдчис жӧ эжмӧм муяс бокті Эжва ю дорӧ эжӧрла. 
Эжӧраинсьыд эбӧса шыпасыд регыд кадӧн ытшкис нӧб тыр эжӧр да 
пуксис вадорӧ шойччыштны.

Шыпас водзын сувтіс мича серпас. Ю бокас шыльквидзисны видзьяс. 
Юын уна дзирдъясӧн ворсіс шонді. Ва эжыс шыльыд. Сӧдз ваын 
гыбыштіс эзысь сьӧма чери. Ылын-ылын тыдаліс эжтас.

Кӧнкӧ кыліс мыла сьыланкыв:
Эжва юӧй, шондібанӧй —
Коми мулӧн сьӧлӧмшӧр,.
Мам кодь овлывлан тэ шаньӧн,
Видзӧдласыд абу скӧр.
Ас кежысь шыпас мӧвпаліс: «Эк, Эжва! Уна нэмъяс чӧж аслад выннад 

дон босьттӧг отсалан коми йӧзлы. Аттьӧ тэныд, Эжва! Медым тэнад 
мичлуныд некор оз чусмы! Медым выныд некор оз чин!»

Вадорса эжа вылын куйлісны гожйӧдчысьяс. «Э-э-э/ Видзӧд, кыдзи 
ме суна!» -  горӧдіс купайтчысь Эдик Эммалы.

Вадорысь гортӧ кайигӧн Эмма да Эдик суӧдісны Э шыпасӧс.
-  Вай отсышта нӧбтӧ нуны, -  эскана корис Эдик да босьтіс шыладлысь 

нӧбсӧ.
Мунігкості шыпас варовитыштіс челядькӧд. Эдик да Эмма воӧмаӧсь 

юркарысь пӧрысь пӧч-пӧльыс ордӧ отсасьыштны. Талун найӧ мудйӧмаӧсь

картупель, а уджсӧ помалӧм бӧрын мудзсӧ веськӧдны лэччӧмаӧсь Эжва 
дорӧ.

Шыпаслы сьӧлӧм вылас воис чоя-вокалӧн этшлуныс.
— Ыджыд аттьӧ! Волӧй миян Шыпас грездӧ гӧститны, -  янсӧдчигӧн 

корис чоя-вокаӧс Э шыпас.

Ӧ ӧ шыпас

Шыпас грездын оліс-выліс Ӧ нима шыпас. Тайӧ шыпасыс паныдасьлӧ 
сӧмын коми кывъясын: ӧшкамӧшка, ӧдзӧс, ӧгыр, ӧш. О шыпасысь 
торъялӧм могысь юр вылас кык чута шапка новлӧ. Ӧбичаыс тайӧ 
шыпаслӧн рам. О шыпасыд радейтіс ӧти ӧтка пӧчӧс, грездас Ӧнись 
тьӧткаӧн шуӧны. Ӧткӧнтӧ овны сылы сьӧкыд. Ӧчкитӧг омӧля нин аддзӧ. 
Ӧ шыпас волывліс пӧчӧ дорӧ отсасьыштны.

Грезд помас сулаліс Ӧнись тьӧткалӧн кык жыръя керка. Керкасӧ 
ӧтвылысь став рӧдвужыс лэптылӧма. Оз ӧд прӧста шуны: ӧтувъя уджын 
быдтор кокниджык вӧчны. Керка ӧтарладорас гожйӧны, а мӧдарладорас 
тӧвйӧны. Пӧчӧ радпырысь восьтіс Ӧ шыпаслы керка ӧдзӧссӧ: бур 
йӧзыдлы пӧ керка ӧдзӧсыд пыр восьса. Ӧта-мӧдыскӧд пӧся видзаасисны. 
Ӧнись тьӧтка гӧститӧдіс шыпасӧс выльӧн лысьтӧм йӧлӧн, нӧкйӧн, 
сӧчӧнӧн да пувъя пирӧгӧн. Сэсся корис шыпасӧс ӧшинювса юмов ӧмидзӧн 
чӧсмасьыштны.

Ывлаын кыліс бакӧстӧм: мӧсъяс локталісны йирсянінысь. Шыпас 
босьтіс ньӧр да ӧдйӧпырысь шавксьӧдіс шорлань. Ӧдӧбтӧмӧн чеччыштіс 
шор вомӧн. Ытшкӧмбӧрса ӧтава вылын азыма йирсис Ӧнись тьӧткалӧн 
мӧскыс да ӧвадысь ӧвтчис бӧжнас.

-  Мун гортӧ, Сюрук! -  вӧтліс мӧскӧс Ӧ шыпас да ӧддзӧдіс ӧдсӧ.

Н н шыпас

Шыпас грездын олісны согласнӧй шы петкӧдлысь шыпасъяс. Квайт 
шыпас овмӧдчисны ӧти судта квайт жыръя керкаӧ. Олісны найӧ 
ӧтсӧгласӧн, вермисны сёрнитны и чорыд, и небыд гӧлӧсӧн. Ӧти жырйӧ 
овмӧдчис Н нима шыпас. Сійӧ радейтіс лӧз да турунвиж рӧма паськӧм.

Ю дор нӧрыс вылын быдмис ӧтка пу. Н шыпасыдлы окота лои 
видзӧдлыны тайӧ пусӧ матысяньджык. Видзӧдліс гӧгӧрбок: дзик коз пу 
кодь жӧ тайӧ пуыс. Сэсся нарошнӧ кинас малыштіс лыссӧ да казяліс: коз 
лыс дорсьыд тайӧ пуыслӧн лыскыс небыдджык. Нем виччысьтӧг пу дінӧ 
матыстчисны гора гӧлӧса А да И шыпасъяс. Найӧс суӧма неминуча: 
мачиыс усьӧма ваӧ. Н шыпас суныштіс ваӧ да мыччис гора гӧлӧса 
шыпасъяслы мачсӧ. Сэсся куимнан шыпасыс нимкодьпырысь 
ворсыштісны мачӧн да пуксисны пу улӧ недыр кежлӧ шойччыштны.

Нӧрыс бокас кыліс нывкаяслӧн сёрни: «Иннук, на сёйышт чӧскыд 
вотӧссӧ! Тайӧ намыр». Навӧлӧксянь надзӧникӧн мунӧны кык чой, 
мудзыштӧмаӧсь. Шыпасъяс тӧдмасисны нывкаяскӧд. Нина велӧдчӧ 
первой классын. Сійӧ тӧдӧ нин ӧкмыс шыпас: гласнӧй шы петкӧдлысь 
кӧкъямыс шыпас да согласнӧй шы петкӧдлысь Н шыпас. Сійӧ наяна 
видзӧдліс шыпасъяс вылӧ:

-  А ме тӧда тіянлысь нимнытӧ: «нӧ», «и», «а». -  Сэсся лыддис «ниа» 
кыв.

Нӧрыс вылын быдмӧ ниа пу. Сы вӧсна и гӧгралӧны тані н, и, а 
шыпасъяс.

С с шыпас

Н шыпаскӧд ӧти керкаын оліс бур видзӧдласа, небыд сьӧлӧма, веськыд 
сёрниа, смоль сьӧд синма С шыпас. Радейтіс сійӧ снимайтны вӧр-валысь 
мичлунсӧ.

-  Вай бара ветлам сус пу дорад да чӧсмасьыштам кольнад, тшӧтш и 
снимайтам мича пусӧ, — нуӧдчис ичӧт с шыпас грезд помын сулалысь пу 
дорӧ.

Матыстчисны С да с шыпасъяс пу дорӧ, а тані У шыпас пукалӧ да сёйӧ 
чӧскыд ӧрешки. С да с шыпасъяс тшӧтш жӧ видлісны сус пулысь чӧскыд 
ӧрешкисӧ. Пусянь неылын пукаліс сера дӧрӧма, кокас сапӧга мужичӧй. 
Тайӧ сиктса морт -  Семӧ Степан. Сійӧ ветлӧма вӧрӧ сюмӧдла да 
пуксьӧма шойччыштны. Со мый висьталіс Семӧ Степаныд сус пу йылысь.

Тайӧ пусӧ кыксё во сайын нин вайлӧма Уралысь Кӧрнил нима морт. 
Сылы кажитчӧма тайӧ вына пуыс, пес кераланінысь локтігӧн и босьтӧма 
сьӧрсьыс ичӧт пусӧ. Уна вонад тайӧ пуыд сӧвмӧма-паськалӧма. Унаысь 
вына бушков да чард-гым куснявлӧма да чегъявлӧма пулысь увъяссӧ. Но 
ён пуыд абу сетчӧма, садитӧмторйыд крепыда вужъясьӧма муас. Со и 
ӧні тайӧ сус пуыс гажӧдӧ локтысь-мунысьӧс да сиктса йӧзӧс.

Сёрнитыштӧм бӧрын Степан дядь да шыпасъяс мӧдӧдчисны кык 
судта керкалань. Потшӧс бокас йирсис Сюрук нима мӧс. Ӧшинь улас 
быдмис уна сэтӧр куст. Град вылас садитӧма сёркни, свеклӧ, капуста, 
редис, картупель. Степан дядь корис петасъясӧс аслас вӧчасян керкаас. 
Гӧсьтъясӧс шемӧсмӧдісны сюмӧдысь вӧчӧм дозмукъяс да уна пӧлӧс чача.

Сюмӧдысь да пуысь вӧчӧмторъяс видзӧдӧм бӧрын С шыпас гӧгӧрвоис, 
кутшӧм оша-киподтуя тайӧ мортыс. Степан козьналіс ыджыд С 
шыпаслы сюмӧдысь вӧчӧм мича сакарнича, а ичӧт с шыпаслы — пуысь 
вӧчӧм сярган. Пӧся аттьӧалісны бур мортӧс шыпасъяс да мӧдӧдчисны 
асланыс оланінӧ.

К к шыпас

Семӧ Степанкӧд орчча керкаын кырӧм бокас олӧ Катьӧ тьӧтка. На 
дінӧ и воисны талун ыджыд К да ичӧт к шыпасъяс. Ыджыд К шыпасыс 
зэв кеслач, киподъя, ён ки-кока. Грездса мукӧд шыпас сійӧс пыдди 
пуктӧны бур киподтуйсьыс.

«Каньӧй талун асывсяньыс нювсьӧ-мыссьӧ, -  восьтіс калич, паныд 
шыпасъяслы петіс Катьӧ тьӧт да киасис. -  Менам радейтана шыпасъяс 
тай воисны! Локтӧй, донаяс, пырӧй!» Катьӧ тьӧт гӧститӧдіс картупеля 
шаньгаӧн да капустаа пирӧгӧн. Ичӧт к шыпаслы кажитчис Васька кань. 
Шыпас пуксис каньӧс серпасавны. Но каньлы эз пукавсьы ӧти местаын, 
звиркнитіс улӧс вылысь, пышйис ывлаӧ да кавшасис пу вылӧ.

Керка дорас быдмис пашкыр кыдз пу. Волӧн быд кадӧ сійӧ зэв мича. 
Кӧть и олӧма нин Катьӧ тьӧтыд, овмӧссьыс оз на лэччысь. А олан русӧ 
сылысь кыпӧдӧ Васька кань. Катьӧ тьӧтка видзӧ куим курӧгӧс. Ылӧдз 
кылӧ налӧн котсӧмыс: «Кот-кот-кот!»

Шыпасъяс тэрыба куртыштісны керка гӧгӧрсӧ да вайисны куканьлы 
кос турун. Ыджыд К шыпас карнанӧн катліс ключ ва. Сэсся дзоньталіс 
ӧдзӧс игналан калич да киссьӧм потшӧс.

Ичӧт к шыпас качайтчыштас бӧрын матыстчис кильчӧ пос вылын 
пукалысь Катьӧ тьӧт дорӧ. Кутшӧм тэрыба сы киын вӧрисны емъясыс! 
Сійӧ кыис Кузьма пиыслы вурун кепысь. Катьӧ тьӧт висьталыштіс кысян 
удж йылысь. Шыпас гӧгӧрвоис: вурун кепысь кыӧм вылӧ колӧ уна кад да 
кужанлун.

Кадыд тай ӧдйӧ лэбӧ — рыт нин регыд. Аски ковмас уна куртны, 
шыпасъяс кольччисны отсасьны Катьӧ тьӧтлы.

М м шыпас

Мӧд луннас водз асыв Катьӧ тьӧтка да К шыпас мунісны видз вылӧ 
куртны. Куртісны лёддзӧ да пуксисны ю бокӧ. Тані кыйсисны Сима да 
Максим. Эжва мӧдлапӧлын йирсисны .мӧсъяс.

Ылысянь кыліс мӧслӧн бакӧстӧм. Видз вылын мама-ныла видзисны 
мӧс. Мӧс видзысьяслы отсасис бур мывкыда, морттуя, мелі видзӧдласа, 
мича гӧлӧса М шыпас. Сійӧ кузьысь-кузь ньӧрнас вӧтліс турун зорӧдлань 
мунысь мӧсъясӧс.

Пурсьыштӧм бӧрын мӧсъяс водісны шойччыны. Марья тьӧтка 
мышнопсьыс кыскаліс сёянтор. М шыпас да мама-ныла юисны маа чай, 
сёйисны -мал сиисны ас вотӧм мырпом. Сёйыштӧм бӧрын мылаа сьылісны 
«Маръямоль» сьыланкыв. Шыпас казяліс мамыслысь ныв дінас мелілунсӧ'. 
ӧд Аннушыс сылӧн олӧмас меддонатор. Анна мамыскӧд оліс, майбыр, 
мог ни шог тӧдтӧг, велӧдчис первой классын. Шыпас мыйкӧ мӧвпаліс,

сэсся мӧрччана шуис мамыслы. Аннуштӧ пӧ колӧ музыкальнӧй школаын 
велӧдны сьывны да ворсны.

Аннушлы шыпас висьталіс аслас ёртъяс йылысь. Нывка тӧдмаліс ӧта- 
мӧдныскӧд ёртасьысь гора гӧлӧса шыпасъяс йылысь.

Кӧнкӧ ылын пондіс муркйӧдлыны гым. Ставӧн мӧдӧдчисны гортӧ.

3 з шыпас

Шыпас грездын квайт ӧшиня керкаын олісны С да 3 шыпасъяс. Найӧ 
ёртасисны ӧта-мӧдныскӧд. Торъялісны сӧмын гӧлӧснаныс: С шыпас 
сёрнитіс лӧня, а 3 шыпас -  гора гӧлӧса.

Мӧдӧдчисны кык шыпас вуграсьны. Вадорӧ вотӧдз кыліс зонкалӧн 
горзӧм. Тайӧ Максим веськалӧма зі позйӧ. Сы гӧгӧр бергалісны зіяс да 
зіньгисны: «З-з-з!»

Час-мӧдӧн кыйисны некымын ком да сын. Сы мында геб-ном петіс. 
Шыпасъяс гӧгӧрвоисны: регыд зэрмас.

Зӧсим аслас Зина нылыскӧд мӧдлапӧлас турун чӧвтісны. Аза кӧзаыслы 
тӧв кежлас турун ытшкыштӧмаӧсь. Сиктсаяс Зосимӧс зумыд оласаӧн да 
запасливӧй шуӧны: и пестӧ, и кӧрымтӧ, и тшак-вотӧстӧ тӧв кежлас гожӧм 
чӧж заптӧ.

Кык шыпас казялісны: талань локтӧ сьӧдысь-сьӧд кымӧр. «Зільджыка!
-  горӧдіс 3 шыпас. -  Регыд зэрмас!» Шыпасъяс збодера босьтчисны уджӧ. 
Зӧсим радліс отсасьысьяслы, тэрыба чӧвтіс. Кык шыпас зіля котрӧдлісны 
турун юръяс. Зинук нылыс зіля курталіс юр пыдӧссӧ. Став кос турунсӧ лои 
зорӧдалӧма. Здук мысти шливӧбтіс-зэрмис. Нёльнанныс дзебсисны зорӧд 
улӧ.

-  Аттьӧ тіянлы, шыпасъяс, отсӧгсьыд. Миян Азуклы со кутшӧм кос 
турун лои зорӧдалӧма. Гожӧмнад кӧ мыйкӧ заптыштӧй, тӧвнад 
гажаджыка овсяс.

Р р шыпас

Шыпасъяслӧн радейтана сёянтор -  пувъя пирӧг да юм. Тайӧ чӧскыд 
сёянсӧ пуны-пӧжавны колӧ пув. Ыджыд Р да ичӧт р шыпасъяс радпырысь 
ризӧбӧн котӧртісны пувла матысса раскӧ. Воис пувъяин. Кыкнанныс 
тэрыба вотчисны, регыд кадӧн чуманъяс тырисны. Раминик ичӧт р шыпас 
радысла некытчӧ оз инась. Кыпыд руа шыпасъяс пуксисны яг рӧч вылас 
шойччыштны. Кӧнкӧ кыліс ракалӧн кравзӧмыс: «Кар-кар!» Кыліс 
ратшмунӧм, сэсся горӧдӧм: «Ур! Со ур!» Шыпасъяс дорті ризӧдіс нывка. 
Сійӧ крукасис да усис нитш вылӧ. Чумансьыс став пувйыс киссис. Ира ас 
вылас абу рад : урсӧ эз су, а чуманыс куш лои.

Р шыпасъяс шарсйисны-вотісны пув розъяс, отсалісны Иралы тыртны 
чумансӧ вотӧсӧн. Матыстчис Иралӧн мамыс: ур бӧрся котралігад верман 
пӧ и вошны вӧрад.

-  Видзӧдӧй, паляур! -  радпырысь ыджыд Р индіс ӧти пусянь мӧдӧ 
лэбысь ур вылӧ.

Ира казяліс урлысь да паляурлысь торъялӧмсӧ. Паляурыслӧн кокъяс 
костас эм кучик. Пышйигас сійӧ паськӧдӧ коксӧ, артмӧ лэбачлӧн кодь 
борд.

Ирада шыпасъяс дыр на казьтывлісны вӧрын аддзысьлӧмъяс йылысь.

II] ш шынас

Вӧлі ӧшым тӧлысь. Муыс тупкысьӧма еджыд шебрасӧн. Ывлаын 
швачкакылӧ кӧдзыд, швичкис тӧв. Ичӧт ш шыпас пасьталіс шоныд пась, 
пеля шапкаасис, шарпасис да шавксьӧдіс-муніс сиктса школаӧ. Кок улас 
дзуртыштіс шавъялан лым. Со и школа. Пыранінас гижӧма «Видза 
корам!» Шыпас ставныскӧд чолӧмасис. Триньӧбтіс звӧнок, ставӧн 
котӧртісны урок вылӧ. Школаын лои шы ни тӧв.

Ш шыпас пырис первой классӧ. «Анбур» урок вылын челядь буретш 
тӧдмасисны «шӧ» шыпасӧн. Дӧска вылын серпасалӧма яръюгыд шонді. 
Челядь шаня пукалісны да шуалісны шонді кыв дінӧ лӧсялысь мича 
кывъяс: югыд, яр, зарни, син ёран, дзирдалан. Сэсся велӧдчисны тэрыба 
шуавны кывпесан: Шонді ставсӧ шонтӧ шоныда.

Велӧдчысьяс шыӧдчисны шонді дінӧ, медым сійӧ пыр шонтіс да 
нюмъяліс:

Югыд шондіӧй, шоныдсӧ
Ӧдйӧ вай, ӧдйӧ!
Шондіӧй, югыдӧй,
Югӧрсӧ кисьт тэ вай, кисьт!
Шыпаслы сьӧлӧм вылас воис Ширяева Машалӧн шонді йылысь 

кывбур висьталӧм. Шань Машаыд школаӧ пыртӧдз нин тӧдӧма 
шыпасъяссӧ да кужӧма лыддьысьны. Гортас сійӧ велӧдӧ Мишук воксӧ 
колана ногӧн шуавны шыяс да лыддьысьны.

Урокъяс костас челядь шойччисны, ворсісны шырӧн-каньӧн.
Урокъяс бӧрын Маша корис Ш шыпасӧс гортас. Шома шыд да рок 

сёйӧм бӧрын Маша да Мишук ворсісны школаысь. Шыпас шемӧсмунӧмӧн 
кывзіс, кыдзи Мишук вайӧдаліс кывъяс, кӧні /ш/ шыыс сулаліс кыв 
водзын (шкап, шарп, шонді), кыв шӧрын (ӧшкамӧшка, эшкын, пышкай, 
кушман) да кыв помын (ош, куш, кыш, кӧш). Сэсся Ш шыпас да Маша 
шаш киасьны , ичӧт Мишук ворсіс шегйӧн.

Ш шыпас серпасаліс нюмъялысь шонді, мед пӧ тайӧ серпасыс коляс 
Машалы да Мишуклы казьтылӧм вылӧ.

Б б шыпас

Ӧтчыд шыпасъяс ыстісны Б шыпасӧс Ыб сиктӧ Анна баб дорӧ 
вурунла. Б шыпас Буско понкӧд мӧдӧдчис Ыблань. Пон то кольччылас 
бӧрӧ, то котӧртас водзӧ. Шыпас муніс ю бокті, а Буско котӧртіс 
кыркӧтшысь буждӧм лыа вывті. Луныс вӧлі букыдкодь.

Со и баблӧн керка. Керка банладорас быдмӧ быдсяма дзоридзыс. На 
весьтын лэбалӧны бобувъяс. Керка вылас бергалӧ-жбыргӧ жбырган. Град 
йӧрас бӧрӧздасянь бӧрӧздаӧдз колялӧма боръяс. Борйын быдмӧма 
бобӧнянь. Керка саяс сулалӧ пашкыр бадь. Сэні баляяс котралӧны да 
баксӧны: «Бэ-э-э!»

Анна баб бура найӧс дӧзьӧритӧ. Амбарысь вайис шыдӧс да гортса 
пемӧслы босьтчис пуны сёян. Тайӧ здукӧ кыськӧ лэбзис паськыд бордъя 
варыш. Буско уськӧдчис варыш вылӧ. Лэбачыд бӧр лэбзис-пышйис 
вӧрлань.

Б шыпас бергӧдлыштіс амбар дорысь ытшкӧм бобӧнянь. Амбар мыш 
сайын лӧня боргис-визувтіс шор. Сы бокын ворсіс Анна баблӧн Борис 
нима внукыс. Друг кыліс зонкалӧн повзьӧм горӧдӧм: «Бабуш, вӧ-ӧ-я!» 
Борисыд шорӧ усьӧма, а бӧрсӧ берегӧ кайны оз сяммы.

Б шыпас чуксаліс понйӧс: «Бускоі Буско!» Буско уськӧдчис шорлань 
да Борислысь дӧрӧм соссӧ курччӧмӧн, отсаліс зонкалы кайны берегӧ. 
Зонкалӧн сапӧг пытшкас болскакыліс ва, гач-дӧрӧмыс брӧд ва.

-  Сё пасибӧ тіянлы бурторсьыд! -  аттьӧаліс Анна баб Б шыпасӧс да 
Буско понйӧс. Сэсся видзӧдліс внукыслань да содтіс: Бур ногӧн ӧд колӧ и 
овны, и ворсны, Борис...

Анна баб сетіс шыпаслы вурун.
-Б у р  туй тіянлы!

Д д шыпас

Шыпас грездын ставӧн дасьтысьӧны тӧв кежлӧ. Демьян дядь ичӧт д 
шыпаслы исласян пу дадь дасьтӧма. Шыпас долыдпырысь мӧдӧдчис 
дадьла.

Том дырйиыс Дельян нимавлӧма бур дорччысьӧн. А ӧні гортас пуысь 
да сюмӧысь вӧчасьӧ. Керка бокас сувтӧдалӧма вель уна дасьтӧм пӧв. 
Торъя уджалан жырйын мыйыс сӧмын эз вӧв! Демьян дядь тӧв кежлӧ 
вӧчӧма турун да пес кыскалӧм вылӧ ыджыд додь. Синмӧ шыбитчис 
корадодь. Джаджйын сулалісны пуысь вӧчӧм дозмук да кудъяс. Мастерыд 
некымын куд сер вундалӧмӧн мичмӧдӧма. Ӧти куд дорвыв мичаа 
серӧдӧма кӧр мы гӧръясӧн. Дивӧ да и сӧмын!

Демьян дінӧ деревнясаяс тшӧкыда волывлӧны: корӧны мыйкӧ пуысь 
либӧ сюмӧдысь вӧчны. Дон босьттӧг сійӧ дзоньталӧ то зыр, то куран.

Олӧмыд пӧ тай быдӧнлы ассьыс дон сетас. Быдӧн бур кывйӧн аттьӧалӧны 
Демьянӧс. А бур кывнад и уджыд шедӧджык, лолыдлы кокниджык.

Демьян козьналіс д шыпаслы пу дадь. Шыпаслӧн сьӧлӧмыс долыда 
ёкнитіс. Шыпас пӧся аттьӧаліс дона козинысь да дӧвӧльпырысь мӧдӧдчис 
Шыпас грездӧ.

Т т шыпас

Т да Д шыпасъяс важысянь нин ёртасьӧны. Сӧмын Т шыпас лӧня 
сёрнитӧ, а Д шыпас — гораджык гӧлӧса. Т шыпаслӧн медся радейтана удж
— чери кыйӧм.

Тӧлка Т шыпаслы быдтор окота тӧдны. Сійӧ тӧдіс чери оланінъяс. 
Ӧти гожся асылӧ босьтіс вугыр шатин, сёянтор, ырӧш туис, чуман да 
мӧдӧдчис Сьӧд ты дорӧ. Нюр бокті мунігӧн вотыштіс турипув. Тодысь 
аддзыліс туриӧс.

Вӧрса туй нуӧдіс тылань. Шыпас тивксьӧдіс Сьӧд ты дорӧдз. Со и 
тӧдса ты. Ылын тыдаліс пыж. Ӧтка морт тывъясыс пыжсянь. Шыпас 
чӧвтіс вугырсӧ ваӧ, видзӧдіс таб бӧрся, терпитӧмӧн виччысис, кор 
самасяс вугырӧ чери. Чӧв-лӧнь.

Друг кыліс тіралан гӧлӧсӧн горӧдӧм: «Мездӧй!!!» Пыжсянь
тывъясьысь Тикӧныд усьӧма ваӧ. Кӧсйӧ бӧр кайны пыжас, но тывйыс 
пыр ёнджыка гартчӧ сы кокӧ.

Дыр мӧвпавны некор. Т шыпас суніс ваӧ да тэрыба варччис пыжлань. 
Кыкнанныслы ковмис ёна тільсьыны-мырсьыны, медым мездысьны 
дзугсьӧм-гартчӧм тывйысь. Кыкӧн сынісны береглань. Шыпас сетіс 
Тикӧнлы ассьыс кос паськӧмсӧ. Пестісны бипур, косьтысисны. Тикӧн 
такалыштіс да тӧлкӧн-ладӧн сёрнитыштісны. Тихон Трофимович сиктын 
бур трактористӧн нималӧ, том йӧзӧс тайӧ уджас велӧдӧ. Тарас да Толя 
пияныс вӧсна тӧждысьӧ. Найӧ батьыслысь туйсӧ талялӧны -  
тракториставны велӧдчӧны.

Тикӧн корис шыпасӧс тывъясьыштны. Кыкнад регыдъя кадӧн вель 
уна чери кыйисны. Тӧдлытӧг лэбыштіс луныс. Рытланьыс нин Т шыпас 
чери тыра нопъя воис Шыпас грездӧ.

В в шыпас

Шыпас грездын олӧ зэв визув В шыпас. Сылӧн радейтана гортса пемӧс
-  вӧв. Шыпас бура ветліс верзьӧмӧн, весиг ордйысьӧмын вӧлісны ыджыд 
вермӧмъяс. В шыпасӧс ёртъясыс радейтісны веськыдлунысь, винёвлунысь 
да вежавидзана олӧмысь.

Ӧтчыд сійӧ визиркаӧд веськыда грездлань вӧлі мунӧ. Ылісянь нин В 
шыпас казяліс чотысь мортӧс. Киас бедьтор босьтӧма да ньӧжйӧникӧн

мунӧ. Шыпас сувтӧдіс вӧвсӧ. Тайӧ вӧр видзысь-дӧзьӧритысь Василей 
вӧлӧма. Тодті мунігас лёкног воськовтӧма да коксӧ музгыльтӧма. 
Муннысӧ вын-эбӧсыс нин бырӧма.

Василей дядьӧс шыпас пуксьӧдіс вӧв вылӧ. Кыкӧн рӧдтісны векни 
ордымӧд. Ордым вайӧдіс вӧр керкаӧдз. Керкаыс важкодь нин, ӧти ичӧтик 
ӧшиня сулаліс зэв мичаинын, шор бокын. Пытшкас пач, пызан, лабич. 
Шыпас топыда кӧрталіс висьысьлысь доймӧм коксӧ. Сэсся ломтіс пач да 
пуис тшай, сюрис и вӧлӧгатор. Сёйӧм бӧрын шыпас выльмӧдіс 
вежыньтчӧм пызан, вӧчис пуклӧс.

Василей варовмис, висьтасис зэв колана вӧр видзан удж йылысь: и 
визиркатӧ весалӧ, и том пу садитӧ, и вӧрсӧ сотчӧмысь видзӧ. Таысь 
кындзи аслыс видз-му вӧдитӧ. Веськыд мортыд сёрнитіс велӧдана-, вӧр — 
сійӧ миян озырлун да мичлун. Сідзкӧ, сійӧс колӧ быдӧнлы видзны.

Шонді саяліс вӧртас сайӧ. Вольсасисны да водісны узьны. Мӧд луннас 
В шыпас висьысьӧс нуис сиктса больничаӧ. Василей аттьӧаліс шыпасӧс 
отсалӧмысь, сиис шыпаслы выль вермӧмъяс и велӧдчӧмын, и вӧлӧн 
ордйысьӧмын, и уджын.

Й й шыпас

Ӧтчыд шыпас грездӧ локтіс Й -  выль шыпас да овмӧдчис кык ӧшиня 
неыджыд керкаӧ. Тайӧ шыпасыс ӧткодь И петаскӧд. Сӧмын И шыпаслӧн 
юр вылас ичӧтик аслыспӧлӧс пас. И шыпас сьыліс гора мыла гӧлӧсӧн, а И 
шыпас -  небыдик гӧлӧсӧн.

Ӧ т ч ы д  И шыпас муніс раскӧ корӧсь вундыны. Шыпасыдлӧн юрвывса 
пасыд пысасис пу увйӧ да жугаліс. Шогӧ усис Й шыпас: кыдзи нӧ ӧні 
мӧдасны йӧзыс торйӧдны менӧ И шыпасысь?

Пуксис шыпас туй бокӧ, шогысла бӧрддзис, синваыс тюрӧбӧн мӧдіс 
петны. Бӧрдӧм шытӧ кыліс йӧра. Тэрыб кокнас здукӧн и воис шыпас 
дорӧдз. И шыпас йӧжгыльӧн пукаліс да чышкаліс синвасӧ. Шыпас 
висьталіс йӧралы аслас шог йылысь. Вӧрса пемӧс гӧгӧрвоис петаслы сь 
майшасьӧмсӧ. Мӧвпыштӧм бӧрын йӧра чуктӧдіс аслас паськыд сюрысь 
неыджыд тор да сетіс шыпаслы.

-  Новлӧдлы ме моз тайӧ пассӧ юр вылад. Татшӧм мыгӧрнад некод нин 
оз сорав тэнӧ И шыпасыдкӧд.

И шыпаслӧн олӧмыс йиджтысьӧма вӧр-ва да пемӧсъясӧс радейтӧмӧн. 
Вӧр-ва видзӧм йылысь сылысь гижӧдъяссӧ унаысь нин йӧзӧдлісны. Шыпас 
перйис нопсьыс нянь да сов. Йӧра азыма нюліс шыпас киысь совсӧ.

Паськыд сюра пемӧс отсыштіс корсьны шыпаслы корӧсь вылӧ мича пу 
вожъяс. Кыкнад тэрыба вундалісны нӧбтыр пу вож. Шыпас пӧся аттьӧаліс 
йӧраӧс отсӧгысь да неминуча бырӧдӧмысь. Юр вылас лӧсьыд паса Й 
шыпас мӧдӧдчис Шыпас грездӧ.

П п шыпас

Шыпасъяс ас удж, кыйсьӧм да вӧралӧм помысь и олӧны. Ёртасьысь Б 
да П шыпасъяс -  писькӧс вӧралысьяс. Б шыпас Буско понкӧд ветлӧ вӧрӧ. 
П шыпаслӧн ёртыс -  Пума пон. П шыпасӧс радейтісны сылӧн веськыдлун, 
пельклун да писькӧслун понда.

Талун Б шыпас пелькӧдӧ шыпасъяслысь олан жырсӧ. П шыпас 
асывсянь нин дасьтысис вӧравны: босьтіс пищаль, пестер, тасма костас 
сюйыштіс пурт да чер, нопъяс босьтіс пӧрт да пӧжастор. Мӧдӧдчис 
шорлань. Вуджис шор вомӧн кер поскӧд. Сувтовкерліс да черӧн 
лӧсьӧдыштіс важмыштӧм поссӧ, мед пӧ некод оз усь. Недыр муныштӧм 
бӧрын воис понӧля вӧр, сэсся прӧсека. Бокӧ вештіс туй вывсьыс пӧперегӧн 
пӧрӧм пожӧм пу. Пӧрӧмаинті мунны вӧлі сьӧкыдджык. Кузь туй 
прӧйдитӧм бӧрын пуксьӧмӧн шойччыштіс.

Пума котӧртіс водзын. Шыпас сюся видзӧдаліс гӧгӧрбок. Нюр бокын 
вотчисны кыкӧн. Петыр да Павел веськалӧмаӧсь мырпомаинӧ да ӧдйӧ и 
тыртӧмаӧсь дозъяснысӧ. П шыпас тшӧтш жӧ чӧсмасьыштіс юмов 
мырпомнас.

Вотӧс тыра дозъяснысӧ вокъяс пуктісны нопъясӧ да мӧдӧдчисны 
гортлань. Пума котӧртӧ водзын, мунысьяслы туйсӧ индӧ. Нюрас мунігӧн 
на Павел вокыс шор вомӧн вуджигас коксӧ кӧтӧдӧма. Нюрад нӧшта на 
кӧтасьӧма сылӧн кокыс да ӧні кок пытшкас ваыс польскакыліс.

П петасыдлӧн нопъяс носки гоз вӧлӧма. Сійӧ сетіс зонкалы носкисӧ. 
Зонка первойсӧ падъялыштіс, но сэсся босьтіс, аттьӧаліс шыпасӧс. Кос 
носкинад пыр жӧ лои кокыслы шоныд. Зонка чужӧм вылын паськаліс 
нюм. Шонтысигмозыс ӧзтісны бипур. Пӧртйын пуисны чай. Юисны 
сэтӧра пӧсь чай, сёйыштісны пӧжас, шонтысьыштны. Павел косьтіс ва 
сапӧгсӧ. Пансис сёрни. Воисны ӧти кывйӧ: пармаад мӧдӧдчигӧн нопъяд 
век колӧ пуктыны кос паськӧм. Шойччыштӧм бӧрын подӧн мунны лои 
кокниджык. «Прӧста ӧд оз шуны: пӧт кынӧмнад и кузь туйыд пӧ 
дженьыдджык», — шмонитыштіс шыпас да индіс пашкыр пожӧм вылысь 
пас вылӧ. Тайӧ нюрысь петан туй. П шыпас да Пума пелька восьлалісны 
пармаса сӧстӧм ёльлань. Сэні лэбач-пӧткаыд уна овлӧ. Кыйсьысь водзын 
воссис пом том-пӧртӧм паськыд ота парма... Пемдандорыс нин уна 
прӧмысӧн шыпас воис гортас.

Л л шыпас

Шыпас грездын оліс Л шыпас. Тайӧ шыпасыс вӧлі лабутнӧй, быдтор 
лючки-бура вӧчліс, лӧсяліс сямнас мукӧд шыпаскӧд. Л шыпас тэрыба 
котраліс пыжи вылын. Сійӧс унаысь нин корлісны ордйысьны.

Тӧвся кадӧ Шыпас грездса олысьяс радейтісны лыжиӧн да даддьӧн 
исласьны. Грездсянь неылын эм кыр. Ӧти тӧвся лунӧ ыджыд Л да ичӧт л 
шыпасъяс ислалісны кыр йывсянь. Ыджыд Л шыпас ислаліс лыжиӧн, а 
ичӧт л шыпас -  даддьӧн. Тані жӧ ордйысисны велӧдчысьяс.

Медводзын котӧртіс Лариса. Но мый нӧ тайӧ? Кыр бокті котӧртігӧн 
сійӧ джӧмдіс, лыжиыс трачмуніс.

Тайӧ здукӧ кыр бокын лӧсяліс Л шыпас. Сійӧ тэрыба пӧрччис лыжисӧ 
да сетіс Ларисалы. Нывка тэрыба лыжиасис да котӧртіс водзӧ. Сійӧ 
личлэдзлытӧг тэрмасис, морӧс тырнас лолаліс. Ларисалӧн сьӧлӧмыс 
личаліс: ордйысьысьяс пӧвстын сійӧ бара лоис медтэрыбӧн.

Нывкалӧн сьӧлӧмыс ыпъяліс долыдӧн. Недыр кад кольӧм бӧрын кыліс 
тренерлӧн ошкана сёрни: «Молодеч, Лариса!» Тренер Леонид Иванович 
да Лариса пӧся аттьӧалісны Л шыпасӧс, ӧд тайӧ вермӧмас и шыпаслӧн эм 
пай.

Е е шынас

Шыпас грездын оліс енбиа Е шыпас. Сійӧ зэв мичаа сьыліс, йӧктіс, 
кужис мастера серӧдӧмӧн вышивайтчыны.

Емдінын дасьтысисны коми небӧглы сиӧм праздник кежлӧ. Е шыпас 
юрнуӧдӧм улын сьылысь-йӧктысь шыпасъяс велӧдісны мыла сьыланкыв.

Елькина Маша ичӧтсянь нин артисталӧ. Ассьыс сьылан сямсӧ 
петкӧдліс Е шыпаслы. Шыпасыдлы сьӧлӧм вылас воис нывкалӧн и 
йӧктӧмыс, и сьылӧмыс. Мамыс Машуклы вурис енэж  рӧма сарапан. Е 
шыпас пысаліс емӧ еджыд сунис да мичмӧдіс сарапансӧ серъясӧн.

Праздник вылын гӧрд платтьӧа шыпасъяс гораа сьылісны некымын 
сьыланкыв. Лӧза-турунвижа паськӧма шыпасъяс: Б да П, Д да Т, 3 да С, Г 
да К, Ж да Ш — кыкӧн-кыкӧн тэрыба йӧктісны коми кадриль. Быдӧнлысь 
сьӧлӧмсӧ вӧрзьӧдіс Машуклӧн сьылӧм-йӧктӧмыс.

Выль велӧдчан воӧ Елькина Маша сьывны велӧдчыны муніс юркарӧ.

Ь (небыд нас) шыпас

Шыпас грездын кык ӧшиня керкаын оліс Ь шыпас. Тайӧ шыпасыс 
восьса сьӧлӧма, сёрнитӧ небыдика, йӧз дорӧ сибалӧ. Небыд пас быдӧнлы 
воӧ сьӧлӧм вылас аслас небыдлуннас да тӧждлуннас.

Небыд пас уна во чӧж тӧждысьӧ ӧти пӧрысь пӧль вӧсна. Грездсаяс 
сійӧс Даньӧ Васьӧн шуӧны. Ӧтнадлы, дерт, сьӧкыд овнытӧ. Но пӧль пыр 
мыйкӧ вӧчӧ-пелькӧдӧ. Тӧв кежлӧ дасьтӧма лызь, додь. Гожӧмнас 
дасьтӧма корӧсь. Небыд пас и талун локтіс Даньӧ Вась ордӧ. Шыпас 
лызьӧн ветліс гӧлик ньӧрла, мыськаліс тасьті-пань, гӧбӧчысь лэпталіс 
нырсьӧдӧм вылӧ картупель Пӧль пӧся аттьӧаліс шыпасӧс отсӧгысь.

Козьналіс Небыд паслы сюмӧдысь вӧчӧм пестер. Пестерыд мышку вылад 
пӧ оз мешайт вӧрті ветлыны. А пестерад и тшакыд оз жуглась, и вотӧсыд 
оз нырсьы.

Грездса шыпасъясӧс Небыд пас шемӧсмӧдіс унаторйӧн.
Ӧти-кӧ, Небыд пас вермис вежлавны кывъяслысь вежӧртассӧ: пас 

кывйысь артмӧдӧ яась'кыв; кыз кыв вермӧ вежны кызь кывйӧ.
Мӧд-кӧ, Небыд пас квайт шыпаслысь петкӧдлӧ небыдлунсӧ.
Небыд пас кыліс гольӧдчӧм да восьтіс ӧдзӧс. Сы дінӧ локтісны Д, 3, 

Л , Н, С, т  шыпасъяс. Квайт шыпас да Небыд пас ворсыштісны. Медводз 
найӧ шуалісны ассьыныс чорыд шыяс: /д/, /з/, /л/, /н/, /с/, /т/. Кор быд 
шыпас дорӧ матыстчыліс Небыд пас, шыпасъяс шуалісны небыд шыяс: 
/дь/, /зь/, /ль/, /нь/, /сь/, /ть/.

Шыпасъяс вӧчисны кывкӧртӧд: Анбурын Небыд пас шыпаслӧн зэв 
ыджыд коланлуныс.

Г г шыпас

Шыпас грездын оліс гажа гудӧкасьысь Г шыпас. Сійӧ радейтіс 
гажӧдчыны да гажӧдны йӧзӧс. Гудӧкыс сылӧн олан гажыс и эм.

Оз ӧд прӧста шуны: гажаа пӧ овсьӧ, уджыд кӧ бура вӧчсьӧ. Шыпасъяс 
кужисны и уджавны, и гажӧдчыны.

Сьыланног лӧсьӧдысь Григорий Васильевич Габов корис 
шыпасъяслысь «Горадзуль» котырӧс «Шондібан» праздник вылӧ. Г
шыпас гудӧкасьӧм улӧ унаӧн сьылісны да йӧктісны. Ставлы воис сьӧлӧм 
вылас том сьылысь Дашук. Медся ёна гажӧдіс ставнысӧ Г шыпас. Сійӧ 
некымынысь вежліс ассьыс паськӧмсӧ. Медводз йӧз водзӧ петіс гартчысь 
юрсиа, паськыд гача, гудӧка Г шыпас -  Гудӧк Гень. Быдӧнлӧн петіс гажа 
нюм. Сійӧ гӧлӧс вежлалӧмӧн сьыліс шмонитана сьыланкывъяс да тешкодя 
гогйӧдліс юрнас. Йӧзыс гигзисны-сералісны. Сьыланкыв помалӧм бӧрын Г 
шыпас тэрыба пасьталіс платтьӧ да лои Гудӧк Граняӧн. Гораджыка 
ызнитіс серам.

Гажлун кыссис сёр рытӧдз. Гудӧкасьӧм улӧ шыпасъяс мӧдӧдчисны 
грездлань. Гулыда йӧлӧгааліс ывлаын гора сьылӧм.

Я я шыпас

Я шыпас радейтіс ветлыны тшак-вотӧсла матыс ягӧ. Уна вонад ветліг- 
муніг сійӧ тӧдіс вӧр-валысь гусяторъяс.

Водз асыв чумана-песгера Я шыпас мӧдӧдчис ягдорса раскӧ ягсерла. 
Енэжын ломаліс яръюгыд шонді. Ягыс кыпыд да гулыд. Недыр 
ветлӧдлыштӧм бӧрын шыпас пуксис яла вылӧ мудзсӧ личӧдны.

Шойччыштіс, водзӧ мӧдӧдчис раслань. Тыр морӧснас апаліс ягвывса 
сӧстӧм сынӧдсӧ.

Со и рас. Тшакаинысь вотіс ягсер бӧрся ягсер. Тшак тыра пестерӧн да 
чуманӧн шыпас корсис петан туй. Неылысь явӧ кыліс горӧдӧм: «Коля!» 
Тшак вотысьяслӧн гӧлӧсъяс ясыдмисны. Тайӧ жӧ раскас вотчисны Яков 
дядь Коля пиыскӧд. Коля велӧдчис медводдза классын. Сійӧ 
яндысьӧмпырысь юксис шыпаскӧд аслас шогӧн: ӧшыбкаясӧн пӧ гижа а да 
я шыпасъяса кывъяс.

Я шыпас корис Коляӧс Шыпас грездӧ. Зонка тӧдмасис гӧрд рӧма 
керкаын олысьяскӧд. Накӧд сёрнитӧм бӧрын бура гӧгӧрвоис йота 
шыпасъяслысь аслыспӧлӧслунсӧ. Ӧні Коля тӧдӧ: Д, 3, Л, Н, С, Т 
шыпасъяс бӧрын Я шыпас петкӧдлӧ согласнӧй тыыслысь небыдлунсӧ.

Яков дядь да Коля пӧся аттьӧалісны Я шыпасӧс тӧдӧмлун да кужӧмлун 
содтӧмысь.

К) к» шыпас

Ю шыпас аслас грездын югдӧдіс юрсӧ мукӧд шыпасъяслысь, 
окотапырысь юксис накӧд аслас тӧдӧмлуннас, газетысь да журналысь 
юӧръяс лыддис. Ю шыпас ёртасис У шыпаскӧд.

Шыпас кывліс Юркина Юля да сылӧн бать йылысь сьӧлӧмӧ йиджан 
юӧр. Сылы окота лои аддзысьлыны тайӧ нылыскӧд. Ю шыпас мӧдӧдчис 
матысса грездӧ.

Туйыс муніс Сыктыв ю пӧлӧн. Юбердса видзьяс турунаӧсь. Шонді 
лышкыда койис ассьыс югӧрсӧ да югдӧдіс югыдвиж  рӧмӧн видзсӧ.

Юсянь неылын эм ты. Тайӧ тысӧ радейтӧны лэбач-пӧтка. Шыпас 
казяліс шемӧсмӧдана серпас: ва веркӧстіыс кывтіс ӧтка еджыд юсь. 
Юсьлы ӧвтіс ты бокын сулалысь нывка. Шыпас матыстчис нывкалань да 
шыӧдчис сы дорӧ. Юасьӧм-висьтасьӧм бӧрын шыпас тӧдмаліс бур 
сьӧлӧма йӧз йылысь, ветліс юасьны Юркина Юля бать дорӧ. Мӧд луннас 
«Югӧр» газетысь шыпасъяс лыддисны «Юсьлӧн выль олӧм» юрнима 
гижӧд.

Ӧти арся лунӧ Арсей муніс вӧравны. Воис ты дорӧ. Ылын кыліс 
лунвылӧ лэбысь турияслӧн нор горзӧмыс. Со и юсь котыр лэбӧ шоныдінӧ.

Ты дорысь Арсей казяліс ӧти юсьӧс. Кутшӧмкӧ лёк морт лыйӧма 
лэбачтӧ. Бордйыс коньӧрлӧн доймӧма Абу вермӧма юсьыд мукӧдкӧд 
лэбны ылі туйӧ.

Арсей вайис юсьсӧ гортас. Юля тӧвбыд бура дӧзьӧритіс висьысь 
лэбачӧс. А тулыснас бурдӧм юсьтӧ батя-ныла бӧр нуисны ты дорӧ. Тадзи 
бур сьӧлӧма Юркинъяс сетісны юсьлы выль олӧм.

Ё ё шыпас

Ё шыпас мукӧдсьыс торъяліс аслас ёнлуннас. Дзоньвидзалун ёнмӧдӧм 
могысь сійӧ быд асыв котралӧ.

Е шыпас ёртасьӧ О шыпаскӧд. Кык шыпас бура вӧчасьӧны сёйысь. 
Быдӧнлы сьӧлӧм вылас воӧ шыпасъясӧн сёйысь вӧчӧм уна сикас доз да 
чача.

Ӧти тӧвся лунӧ Ё шыпас муніс ты дорӧ вуграсьны. Вӧчис йӧрдан. 
Дыркодь вуграсис. Шыпаслы шедіс ёкыш да куим ёді. Кыйӧм черисӧ 
ёкмылътіс да мӧдӧдчис вадорті гортланьыс.

Тайӧ кадӧ йи вывті конькиӧн исласис Ёгор. Друг зонка вошис шыпас 
син водзысь. Кыліс ёся горӧдӧм. Ё шыпаслы тайӧ горӧдӧмсьыс ётшкис 
сьӧлӧмас: Ёгорыд веськалӧма йӧрданас, вермас вӧйны. Матысса зорӧд 
бокысь кватитіс зор, тэрыба котӧртіс йӧрданлань. Ёгор ёна кутчысис 
зорйӧ, а Ё шыпас кыскис зорсӧ асланьыс.

Ён Ё шыпас кыскис ас вылас Ёгорӧс грездӧдз, пасьтӧдіс шоныд кос 
паськӧмӧн, юкталіс маа чайӧн. Ёгор Йордана ты вылын некор сэсся оз 
понды исласьны. Шыпас да Ёгор ӧнӧдз на ёртасьӧны, ӧтлаын вуграсьны 
ветлӧны, ёрта-ёртыслы отсасьӧны.

Ж ж шыпас

Кык судта керкаын оліс гора гӧлӧса Ж шыпас. Тайӧ жӧ керкаас улыс 
судтаас оліс Ш шыпас. Шыпасъяс тӧждысисны лэбач-пӧтка вӧсна.

Ӧшинь улас шыпасъяслӧн быдмис и жов пу, и пелысь, и льӧм. 
Жытник дорас сулаліс пашкыр кыдз пу. Кӧдзыд тӧвъяснас шыпасъяс 
пӧвйысь вӧчлісны лэбачьяслы сёянін да ӧшӧдлісны кыдз пу вылӧ.

Ӧти кӧдзыд лунӧ Ж шыпас зырйӧн весаліс жытникдорса туй. 
Кӧдзыдысла туй южыс кок улас тронякыліс. Кӧдзыд пондаыс сутугаыс 
весиг жуньгис. Шыпас жуявмӧн мудзис дыркодь лым зыртӧмысь.

Гортсьыс петкӧдіс лэбачьяслы сёянтор. Жбыр-жбор лэбисны жоньяс 
да пыстаяс. Ӧти жонь колис пукавны пу вылын. Кӧсйис эськӧ лэбзьыны, 
ӧвтыштіс борднас да жботкысис-усис лым вылӧ.

Оз тай прӧстӧ шуны: кӧні эм жальлун, сэні эм бурлун. Ж шыпаслӧн 
сьӧлӧмыс жаляддза топавліс. Доймӧм жеб лэбачыд эз нин вермы 
шенасьны борднас... Жалитӧмнад ӧд он отсав. Шыпас ньӧти жуйявтӧг 
лэптіс жоньӧс лым вылысь да пыртіс аслас жырйӧ. Жоньыд шоналыштіс, 
збоймыштіс. Ж шыпас сетіс лэбачлы сёянтор.

Некымын лун мысти жонь мӧдіс жбыръявны-лэбавны, корсис 
петанін. Ж шыпас гӧгӧрвоис: жоньыдлы гажтӧм ёртъястӧгыс. Сійӧ 
восьтіс ӧдзӧс: лэб пӧ ывлаӧ, но кӧдзыд кадӧ да тшыгъялігад волыв пӧ 
гӧститнытӧ!

Ч ч шыпас

Грездын олысь Ч шыпас зэв чож. Сійӧ зэв нин важысянь мӧвпаліс 
грездса музей йылысь. Шыпас уналаӧ нин ветліс сы могысь, медым 
тӧдмавны важ йӧзлысь оланногсӧ да уджаланногсӧ.

Водз асывнас Ч шыпас мӧдӧдчис орчча сиктӧ. Сэні олісны Чупров 
гозъя. Чужан сиктас найӧ олӧны нин кӧкъямысдас вит во.

Поводдяыс мича. Гораа чирксісны-сьыпісны чиркъяс, юр весьтас 
чивӧстлӧ сырчик. Горшсӧ веськӧдны шыпас кежаліс вӧрса ёль дорӧ. 
Ёльсьыс чибльӧгӧн юис чӧскыд ва да чожа мӧдӧдчис водзӧ. Туй чукыль 
сайын тыдовтчисны керкаяс.

Сиктсаяс помалісны турун чӧвтӧм, нюмъялісны: талун пӧ чомӧрасям. 
Шыпас тэрмасис олӧма йӧз дорӧ. Ч шыпасӧс кильчӧ дорын чолӧмаліс 
пӧрысь пӧль. Сиктсаяс сійӧс, чӧскыд чери кыйысьӧс, шуӧны Чими Васьӧн. 
Керка бокас чукӧрӧн-чукӧрӧн быдмисны чуймӧдана мича дзоридзьяс. 
Найӧс киськаліс Чупровъяслӧн Маша внучкаыс.

Пӧчӧ ставнысӧ чукӧстіс керкаӧ. Шыпас чӧла видзӧдаліс 
фотографияяс. Чӧв-лӧньсӧ торкис стенмас ӧшалысь кузь кывъя часілӧн 
пель чунӧдана шы.

Пызан сайын пӧчӧ чӧсмӧдліс чериняньӧн, чипан яя шыдӧн да чими 
чериӧн. Сёйӧм-юӧм бӧрын шыпас чепняӧн лэпталіс ва да новліс пывсянӧ. 
Пывсян ломтысигкості сійӧ чарлаӧн вундыштіс потшӧсбокса турун, черӧн 
дзоньталіс важмӧм потшӧс.

Пывсьӧм бӧрын Чупровъяс дыр казьтылісны важся олӧм да уджалӧм 
йылысь. Олӧма йӧз вит челядьӧс быдтӧмаӧсь. Шыпас грездса музейӧ пӧч 
да пӧль вичмӧдісны важ кӧлуй: печкан да чӧрс, кринча, гырнич, пельса, 
гыр, вор, сюмӧд чепня, чуман, пестер, пач зыр, мича серӧн вышивайтӧм ки 
чышкӧд. Ч шыпас пӧся аттьӧаліс пӧч-пӧльӧс, корис Шыпас грездӧ 
гӧститны.

Ь (небыд пас) да Ъ (чорыд пас) шыпасъяс

Небыд пас да Чорыд пас шыпасъяс олісны кык жыръя керкаын. Кӧть 
ӧта-мӧдсьыс найӧ и торъялісны, но ладӧн олісны, юкисны медбӧръя нянь 
торсӧ. Чорыд пас сёрнитіс лӧня, но чорыд гӧлӧсӧн. Корсюрӧ шыпаслы 
ковмывліс и чорыдавны, медым эз пӧвадитчыны лёк нога олысьяс.

Талун кык шыпасӧс виччысисны сиктса школаын. Буретш первой 
класса велӧдчысьяс тӧдмасьӧны Небыд да Чорыд пасъясӧн.

Школаӧ мунігӧн шыпасъяс казялісны: гӧгӧр ловзьӧма, ывлаыс 
нюмъялӧ. Лунвывсянь пӧльтӧ небыдик тӧв. Туй кузяла писькӧдчӧны варов 
шоръяс. Керка вевтъяссянь виялӧ войтва. Кылӧ лэбачьяслӧн гора 
дзользьӧм.

Со и сиктса школа. Шыпасъяс тӧдмасисны первой класса 
велӧдчысьяскӧд. Челядь бура нин лыддьысьӧны. Найӧ кӧсйӧны бурджыка 
гӧгӧрвоны: кор гижны торйӧдан пасъяс.

Небыд пас висьталіс челядьлы ас йывсьыс: Небыд Д, 3, Л, Н, С, Т, Ч, 
|ДЗ) согласнӧйяс бӧрын -ЯС водзын колӧ гижны торйӧдан «Ь».

Чорыд пас тӧдмӧдіс велӧдчысьясӧс аслас гижанногӧн: Чорыд 
согласнӧйяс бӧрын -ЯС да йота Я, Ю, Е, Ё водзын колӧ гижны торйӧдан 
«Ъ».

Челядь ворсісны кывъясысь. -ЯС отсӧгӧн найӧ артмӧдісны эмакывъяс 
да гӧгӧрвоӧдісны налысь гижанногсӧ:

сизь -  сизьяс, жонь -  жоньяс, коль -  кольяс;
войт -  войтъяс, шор -  шоръяс, кор -  коръяс.
Сэсся мусерпас вылысь корсисны сикт, посёлок да ю нимъяс: Абъячой, 

Керчомъя, Озъяг, Изъюр, Везъю, Расъю, Човъю да уна мукӧд.

[ТШ|, |ДЗ|, |ДЖ | шыяс

Куим жыръя керкаын олісны ӧтсӧгласӧн (Дж|, [Дз| да [Тш|.
Быд жырйын пызан вылас еджвидзӧ сӧстӧм пызандӧра. Джоджас 

вольсалӧма мича серъяса джодждӧра. Кильчӧ помсӧ дзимбырӧн 
еджыдӧдз зыртӧма. Гӧгӧр дзим-дзурк.

Быд ыджыд удж  вӧчӧны ӧтув. Г ырысь удж  эштӧдӧм бӧрын мӧд. удж  
нин зіль шыпасъястӧ виччысьӧ.

Дз -  бур гӧрысь-кӧдзысь. Сійӧ водзвыв дасьтысьӧ тувсов кӧдза кежлӧ. 
Водз асывсянь сёр рытӧдз град му вылын дзӧрӧ. Тшӧкыда вӧрын пилаӧн 
дзужйӧдлӧ, пу пӧрӧдӧ да кер дасьтӧ. А сэсся машинаӧн журкнитлас вӧрӧ 
да вайӧ дась пестӧ.

Тш сьӧлӧмсянь пуан-пӧжалан удж вӧчӧ. Тшӧкыда вӧдитчӧ гырничӧн 
да кашникӧн. Сёйысь вӧчӧм дозъясад сёяныд дырджык пӧ оз тшык. Тш 
тӧдӧ уна тшакаин, зэв ёна радейтӧ тшак вотны. Сылӧн во кежлӧ дасьтӧма 
и косьтӧм, и солалӧм тшактӧ.

Дж водз асывсянь сёр рытӧдз вӧчасьӧ торъя жырйын. Зэв уджа, кужӧ 
коса да чер воропавны, куран вӧчны, ва чуман да пельса мастеритны. 
Аслас грездсаяслы быд сикас джадж да кучик пуклӧса джекъяс 
вӧчалӧма. Ёртъясыс тшӧкыда шыӧдчӧны Дж дорӧ олан жыр дзоньтавны, 
ӧдзӧс дзиръявны.

Дженьыд кадӧн куимӧн лэптісны выль пывсян, джоджалісны гид, 
кодйисны вит метра джуджда юкмӧс. Грездса уна олысь юӧны выль 
юкмӧсысь сӧдз васӧ да аттьӧалӧны шыпасъясӧн

Ф, Ц, X, Щ шыпасъяс

Нёль жыръя керкаӧ овмӧдчисны нёль шыпас: Ф, Ц, X, Щ. Тайӧ 
шыпасъясыс коми грездӧ воисны роч муысь. Шыпасъяслы сьӧлӧм вылас 
воис коми йӧзлӧн оласногыс, налӧн сёрниыс, лов кыпӧдана уджалӧмыс. 
Роч шыпасъяс ёртасисны коми шыпасъяскӧд.

Ф шыпас
Ф шыпас нималӧ фольклор чукӧртысьӧн да снимайтчысьӧн. Неважӧн 

шыпас паныдасьліс финн-угор котыркӧд, вӧчис налы миян озыр коми му 
йылысь уна сикас снимок. Ылі гӧсьтъяскӧд тшӧтш ветліс фольклор театрӧ.

Ф шыпас ёртасис П шыпаскӧд. Найӧ радейтісны ворсны кывъясысь. Ф 
шыпас шуаліс роч кывъяс: фонарь, фанера, фартук, шарф, сарафан, ч 
шифер, туфли, конфеты, картофель. П шыпас шуаліс коми кывъяс: 
пӧнар, панера, партук, шарп, сарапан, шипер, тупли, кампет, картупель.

Ц шыпас

Ц шыпас уджаліс культура керкаын. Быд праздник кежлӧ сы 
юрнуӧдӧм улын шыпасъяс дасьтывлісны концертъяс.

Ц шыпас тшӧкыда волывліс гӧститны Ч шыпас дорӧ. Найӧ тшӧтш 
ворслывлісны кывъясысь. Ц шыпас шуаліс роч кывъяс: улица, ситец, 
больница, огурцы, перец, цепь, кольцо, мельница, кузнец, гостинец, купец, 
ножницы, молодец. Ч шыпас шуаліс коми кывъяс: улича, ситеч, больнича, 
ӧгуреч, переч, чеп, кольча, мельнича, кузнеч, гӧснеч, купеч, ножич, 
молодеч.

X шыпас

X шыпас -  художник. Сійӧ радейтӧ серпасавны вӧр-валысь мичлунсӧ. 
Шыпаслӧн синмӧ шыбитчана мича рӧма серпасъясыс некымынысь нин 
вӧліны выставка вылын.

X шыпаслӧн медбур ёртыс -  К шыпас. К шыпасыд недыр кадӧн 
велӧдіс роч ёртсӧ колана ногӧн шуавны коми кывъяс. X шыпас шуаліс роч 
кывъяс. К шыпас петкӧдліс, кыдзи колӧ шуавны коми кывъяс. X шыпасыд 
зэв мичаа шуаліс и рочӧн, и комиӧн: сахар — сакар, петух -  петук, пастух
— пастук, конюх — конюк, хозяин -  кӧзяин, ухват -укват, хоть -  кӧть.

Щ ш ылас

Щ шыпас -  грездса щӧгӧль. Сійӧ радейтӧ мичаа пасьтасьны, тшапа 
ветлӧдлӧ. Шыпас велӧдчис мича паськӧм вурны. Щ шыпас дорӧ выль 
паськӧм вуран могӧн тшӧкыда волывлісны мукӧд шыпасъяс.

Уна во чӧж нин Щ шыпас ёртасьӧ Ш да |ТШ| шыпасъяскӧд. Коми йӧз 
бура тӧдӧны Щ шыпаслысь аслыспӧлӧслунсӧ: рочын тайӧ шыпасыс 
петкӧдлӧ небыд согласнӧй /шь/, а комиын -  чорыд согласнӧй шыяс / іи/, 
/тш/, /шш/.

Ӧтчыд куим шыпас: Щ, Ш да |ТШ] мунісны ньӧбасьны лавкаӧ. 
Шыпасъяс лыддисны вузаланторъяслысь нимъяссӧ. Щ шыпас лыддис: 
плащ, щӧтка, ящик. Ш шыпас лыддис комиӧн: таш, яшшик. А |ТШ| 
лыддис: тшӧтка. Куимнан шыпасыс ньӧбисны аслыныслы щӧткаяс: Щ -  
паськӧм весалан щӧтка, Ш - пинь весалан щӧтка, [ТШ| -  ёг чышкан 
щӧтка. А щӧгӧль Щ шыпас нӧшта ньӧбис аслыс мича плащ.

VI. ЧЕЛЯДЬӦС ШОЙЧЧӦДАН УДЖЪЯС

Асыв

Чеччӧй, челядь! Тырмас узьны, 
Урок вылӧ мунны кад.
Шонді ассьыс югӧр койӧ, 
Ловзис дзоридзалысь сад.
Асыв вольпасьын эн нюжмась 
Садьман мыйӧн, чеччы пыр, 
Лючки-ладнӧ пасьтась, кӧмась, 
Тшӧктыны мед оз ков дыр. 
Майтӧг босьт да бура мыссьы, 
Весав пиньяс, пожъяв вом. 
Сӧмын пелька олӧм помысь 
Лоан гӧгӧрбок тэ ён.

(Ю.Попова)
Асыв

Мунӧ часі тіч да тон,
Кӧнкӧ ӧдзӧс крапкӧ...
Чечча, кадыс кӧть на водз,
Вӧча физзарядка.

Мысся, весала ме пинь.
Кокӧ сюя гачӧс.
Часі звӧнитӧ: тінь-тінь,
Быттьӧ сёрмӧ ачыс.

«Урок вылӧ мунны кад!» -  
Тэрмӧдлӧ важ часі.
Мунӧ часі да и рад:
Бара воис асыв. (Ю.Васютов)

Садьмӧдчы пыр ӧти кадӧ 
Сизим часын стӧч.
Котӧрт ӧшинювса садӧ, 
Физзарядка вӧч.
Ӧти-кык, ӧти-кык -  
Морӧс лов шытӧ эн пык. 
Куим-нёль, куим-нёль 
Асъя унзільыд оз коль.

Челядь чеччӧны пызан сайысь да 
восьлалӧны.
Челядь сувтӧны, лэптӧны вывлань 
кияс да лэдзӧны.

Петкӧдлӧны пасьтасьӧм да 
кӧмасьӧм.

Сэсся петкӧдлӧны мыссьӧм да 
пинь весалӧм.
Кекӧначасьӧны.

Челядь юрнаныс петкӧдлӧны часі 
мунӧм. Сэсся кучкӧны кинаныс 
пызанӧ. Чеччӧны пызан (парта) 
сайысь да лэптӧны кыкнан кинысӧ 
вывлань, нюжӧдчӧны.

Петкӧдлӧны мыссьӧм да пинь 
весалӧм. Петкӧдлӧны гачасьӧм. 
Кинаныс тупкӧны пельнысӧ.

Челядь восьлалӧны.
Юрнаныс довкйӧдлӧны, 
петкӧдлӧны часі мунӧм.

Челядь чеччӧны.

Петкӧдлӧны котӧртӧм.
Пуктӧны кинысӧ коскӧ да кыкысь 
копыртчӧны водзлань.

Кыкысь копыртчӧны бокӧ ӧа бӧрӧ.

61



Лоан ачыд мортӧн

Садьмӧд асьтӧ! Дыр эн узь. 
Вольпась вывсьыд чеччы! 
Медым луныс лоас кузь,
Ю дорӧ тэ лэччыв!

Сӧстӧм ванас асьтӧ рез, 
Пӧрччысьлы да сунав!
Шуышт аслыд: «Дышӧй кеж -  
Абу асъя унма!»

(Н.Тюрнин)

Шонді

Быд асылӧ петӧ шонді,
Вайӧ гажа югыд лун,
Ставсӧ гӧгӧр бура шонтӧ -  
Шуда нюмӧн садьмӧ му!

(И.Торопов)

Шонді

Шонді -  сійӧ гӧгрӧс пач,
Либӧ ыджыд-ыджыд мач. 
Гашкӧ, сійӧ кӧвдум-нянь, 
Либӧ рыжӧй пася кань?

(В.Лодыгин)

Ло сӧстӧм

Югыд ва, сӧстӧм ва,
Мыськы чужӧм вылысь са, 
Медым дзирдаліс син,
Медым югъяліс пинь,
Медым нюмъяліс вом,
Медым вӧлі медъён!

Челядь чеччӧны пызан сайысь.
Восьлалӧны
Петкӧдлӧны вартчӧм.

Восьлалӧны.

Челядь чеччӧны, лэптӧны кыкнан 
кинысӧ вывлань, сэсся кытш 
вӧчӧмӧн лэдзӧны увлань. Ки 
пуктӧны коскӧ да ас гӧгӧрныс 
бергӧдчӧны. Пуксьӧны чӧла да 
нюмъёвтӧны.

Челядь кыкнан кинас вӧчӧны 
кытш.
Петкӧдлӧны мачӧн ворсӧм 
Быгльӧдлӧны гӧгрӧс кӧвдум. 
«Пушыд бӧжӧн» легӧдыиітӧны.

Челядь петкӧдлӧны чужӧм 
мыськӧм: 
мыськӧны син; 
петкӧдлӧны пинь весалӧм.
Челядь нюмъёвтӧны.
Зэлӧдӧны сой мускулъяс.

Тӧвся вуграсьӧм

Ӧти-кык, пысась меным, кельчи- Чуньӧн петкӧдлӧны лыдсӧ: 1-2.
мык!
Куим-нёль, вугыр вужляӧ эн коль! 
Вит да квайт, уна шедӧмтӧ эн чайт! 
Сизим, пӧсь чайтӧгыд йизим! 
Кӧкъямыс, ваыс туліс -  и бӧр ямис! 
Ӧкмыс, киль чери ӧкмыс!
Дас, мыйта кыйи — ставыс ас!

Ме сына

А ме пелысӧн сына,
Песа сӧнъясын вынӧс.
Тюрӧ ва вывті пыж,
Быттьӧ кокньыдик кыш.

Визув менӧ оз падмӧд,
Сыкӧд венласьны рад ме.
Коді зіль, абу дыш -  
Сійӧс кывзысьӧ пыж.

Вотчысь

Воті ягсер, воті гоб.
Тырис чуман, тырис ноп. 
Тырыс тшакыс, оз нин тӧр, 
Майбыр, озыр таво вӧр.
Ӧдва кыски чуман-ноп:
Вот и ягсер! Вот и гоб!

Сизим сьӧла

Яла вылысь сизим сьӧла 
Лэбзис-пуксис пелысь вылӧ. 
Кокаліс да кокаліс,
Ӧги тусьӧдз помаліс.

(И.Торопов)

Чуньӧн петкӧдлӧны: 3-4. 
Петкӧдлӧны б чунь да дивуйтчӧм. 
Петкӧдлӧны 7 чунь да кынмӧм. 
Петкӧдлӧны ва кыпалӧм да ямӧм. 
Киӧн иіымыр-шамыркерӧны. 
Петкӧдлӧны 10 чунь, а сэсся 
кыкнан кинаныс индӧны ас вылӧ.

Петкӧдлӧны пелысӧн сынӧм. 
Зэлӧдӧны сой мускулъяс.
Киӧн петкӧдлӧны ва вылын 
гыалӧм.

Медводз петкӧдлӧны веськыдвыв 
сынӧм, а сэсся шуйгавыв сынӧм. 
Сынӧны кыкнан кинаныс пыр 
тэрыбджыка да збоя.

Петкӧдлӧны тшак вотӧм.
Вотӧм тшаксӧ сӧвтӧны чуманӧ 
да дивуйтчӧны.
Дивъяпырысь восьлалӧны.
Чуманысь петкӧдлӧны вотӧм 
тшак.

Челядь шенасьӧны киӧн да 
петкӧдлӧны лэбӧм 
Сэсся кинысӧ лэдзӧны да юр 
копрӧдлӧмӧн «кокасьӧны».

Катша

Лэбӧ-лайкйӧдлыштӧ катша, 
Юрнас гогйӧдлыштӧ тшапа. 
Мичаӧн зэв асьсӧ чайтӧ,
Кыськӧ гусялӧма майтӧг. 
...Тонӧ, пуксис керка вылӧ, 
Нимкодьысла китшкӧ-сьылӧ.

Кӧчиль

Тутш-тотш, тутш-тотш -  
Вӧрын Кӧчиль заптӧ потш,
Сюся потшӧ йӧрсӧ,
Керка водзсӧ-бӧрсӧ.

Сизь

Гӧрд юрсиа варов сизь.
Сизьдӧ п у ӧ -д ізь  да дізь! 
Пӧсялӧма сылӧн мыш —
Уджач лэбач, абу дыш.
Быттьӧ кӧрт тув, нырыс ёсь, 
Регыд артмас джуджыд розь.

Кань

Ӧшинь вылын, шонді водзын 
Шӧвк тупыль кодь шань,
Еджыд уска, куньса синма 
Куткырвидзӧ кань.

(В.Лыткин)

Баля

Баля, баля, тірысь бӧж,
Меным унджык вурун чӧж. 
Нистас-печкас пӧчӧ,
Небыд тупыль вӧчас.
Сыысь кыас шапка -  
Балябӧжӧ шлапка.

(В.Бабин)

Челядь шенасьӧны кыкнан 
кинаныс.
Юрнысӧ лайкйӧдлӧны, «мичаӧн зэв 
асьсӧ чайтӧны».
Дугдӧны шенасьны киӧн, водз 
чуньӧн йиӧдны вывланьӧ да 
дивитӧны катшаӧс.

Челядь мӧлӧтӧн моз кучкалӧны 
кулакӧн веськыд да шуйга ки 
пыдӧсӧ.
Кыкнан кинаныс петкӧдлӧны 
водзсӧ, сэсся бергӧдчӧмӧн 
петкӧдлӧны бӧрсӧ.

Челядьмалыиітӧны юрси.
Кыкнан киӧн петкӧдлӧны пуӧ 
тотшкӧдӧм
Кияс вывлань лэптӧны, сэсся 
малыштӧны мыш 
Бара петкӧдлӧны тотшкӧдчӧм. 
Водз чуньӧн петкӧдлӧны ёсь ныр. 
Водз чуньясӧн петкӧдлӧны кытш.

Киӧн петкӧдлӧны гӧгрӧс тупыль. 
Петкӧдлӧны усъяс, киӧн тупкӧны 
син.
Ӧтар бокӧ юр копыртыштӧмӧн 
петкӧдлӧны узьӧм.

Петкӧдлӧны валялысь бӧж;
баляӧс шырӧм.

Кыкнан киӧн печкӧны: вӧрӧдӧны 
чуньяс.
Киӧн гартлӧны шӧрт (вӧчӧны 
тупыль). Емӧн кыӧны -  чуньясӧн 
вӧрӧдӧны Шапкаасьӧны.

Петушок

Петушок -  зарни сорс,
Зіля ид тусьяс корсь.
Выйӧн мавтыштӧм юр,
Тэнад тошкыд зэв бур.
Мыйла водз садьман век,
Ёна горзывлан сэк,
Меным узьны он сет?

Ошӧ-Мишӧ

Парма шӧрын пӧрысь коз 
Тошсялӧма ройӧн.
Кык ошпиӧс быдтӧ ош 
Повтӧмӧн да ёнӧн.

Ӧти, кык, куим, нёль. 
Ошӧ-Мишӧ, энлы коль! 
Вит-ӧ-квайтысь воськовтам, 
Пӧрӧм пусӧ лэптыштам.

Тӧлын

Лымйыс сапкӧ, тӧлыс тшапкӧ. 
Киӧ — кепысь, юрӧ — шапка. 
Кокӧ -  гынкӧм, вылӧ -  пась. 
Ывла вылӧ петны дась.

Чуньяс

Быд чунь тэныд петкӧдла, 
Рӧдвужкӧд ме тӧдмӧда.
Тайӧ чуньыс -  менам пӧль. 
Тайӧ чуньыс -  менам пӧч. 
Тайӧ чуньыс — менам батьӧй. 
Тайӧ чуньыс -  менам мамӧй. 
Ичӧт чалльыс -  тайӧ ме.

Петкӧдлӧны петуклысь сорс.
Юр копрӧдлӧмӧн «кокасьӧны». 
/Лолыштӧны юр.
Малыштӧны тош.
Водз чуньӧн петкӧдлӧны
чирыштӧм. Ки вежӧмӧн 
чирыштӧны мӧдысь 
Бокӧ юр копыртыштӧмӧн 
петкӧдлӧны узьӧм.

Челядь лэптӧны кыкнан кисӧ 
вывлань.
Малыштӧны тош.
Петкӧдлӧны варгыль ошӧс:
кок лэпталыштӧмӧн тапикасьӧны.

Зумыда восьлалӧны. Котӧртӧны. 
Ньӧжйӧник варгыльтӧмӧн
мунӧны.
Петкӧдлӧны пӧрӧм пу лэптӧм. 
Лэптӧны кыкнан кисӧ вывлань, 
быттьӧ судзӧдӧны пу йывсӧ.

Кыкнан ки лэптӧны вывлань, сэсся 
лажыньтчӧны.
Петкӧдлӧны кепысясьӧм, 
шапкаасьӧм, гынкӧмасьӧм, 
пасясьӧм. Сэсся котӧртӧны.

Петкӧдлӧны веськыд киысь вит 
чунь.
Челядь кусыньтӧны пев, водз чунь, 
шӧр чунь, нимтӧм чунь, чаль.

П ӧл ь

Пӧльным воясысь оз пов, 
Уджтӧг весиг здук оз ов. 
Мӧлӧт кылӧ: грым да грым! 
Кӧрт тув пырӧ: зым да зым! 
Розьӧдчаныс гургӧ-жургӧ, 
Уджлӧн шыыс ылӧдз юргӧ.

(В.Т имин)

Йӧлӧга

Г орӧдан кӧ тэ: А-у!
Кылан сэк: А-у! А-у!
-  Код нӧ нерсьӧ? -  Йӧлӧга. 
Вот мый тайӧ вӧлӧма!

Ай ду-ду!

Ай ду-ду, ду-ду, ду-ду! 
Вӧрын быдмӧ пожӧм пу,
Сё арӧса дзормӧм пу.
Сюзь сэн горзӧ: «Бу-бу-бу!»

Кекӧнач

Кекӧнач! Кекӧнач!
Ыджыд мамӧй ломтіс пач. 
Пуӧ дзоля мортлы рок,
Шуӧ, гӧститны пӧ лок. 
Кекӧнач! Кекӧнач!
Мунам гӧститны ми скач!

Ёма, ёма -  паськыд вома. 
Сюра юра, порсь кодь ныра. 
Юрсиыд лёзьмӧма, 
Сарапаныд киссьӧма.
Киыд нюкыля,
Кокыд крукыля.

(С.Пылаева)

Челядь кыкнан киӧн чабыртӧны 
кулак.
Петкӧдлӧны кыкнан кисьыс пев — 
пӧль.
Чабырӧ шамыртӧны веськыд 
киысь чуньяс,
шуйга ки пыдӧсӧ тотшӧдӧны -  
тувъясьӧны.
Петкӧдлӧны розьӧдчӧм (жургӧны). 
Уджлӧн шыыс ылӧдз юргӧ. 
Вж-вж-вж-жжжжж!

Челядь кинысӧ вайӧдӧны вомлань 
да гора шуӧны: «А-у!»
Кинысӧ пуктӧны коскӧ да лӧня 
шуӧны:«А-у!» Шемӧсмӧмӧн 
видзӧдлӧны ӧтарӧ-мӧдарӧ да водз 
чуньӧн индӧны вывлань.

Кыкнан киӧн петкӧдлӧны пӧлянӧн 
ворсӧм да шуалӧны: «Ду-ду!» 
Петкӧдлӧны гӧгрӧс синма сюзьӧс 
да шуалӧны: «Бу-бу!»

Челядь сувтӧмӧн кекӧначасьӧны. 
Водз чуньӧн ки пыдӧсӧд 
новлӧдлӧны, рок гудралӧны. 
Веськыд киӧн петкӧдлӧны корӧм. 
Кекӧначасьӧны
Петкӧдлӧны вӧв вылын рӧдтӧм.

Челядь сувтӧмӧн шуалӧны да 
петкӧдлӧны ёмаӧс.
Киӧн вӧчӧны юрӧ крукыля сюр, 
ыджыд ныр.
Кыкнан киӧн индӧны юрсиӧ, 
паськӧм вылӧ да шенасьӧны.
Ки нюжӧдӧны водзӧ,
нюкыльтыштӧны.

Петкӧдлӧны крукыля кок да 
варгыльтӧны.

Чик-чирик, чик-чирик!
Сёйны нинӧм дзик. 
Мурр-мурр-мурр!
Гыжйӧй ёсь -  эн дур!

Карр-карр-карр!
Озыр таво ар.

Му-у-му-у-му-у!
Йирсянінӧ ну.

Вӧрса качай

Ӧтарӧ -  жбыр, мӧдарӧ -  жбыр, 
Качайӧн веськӧдлӧ ёсь ныра шыр. 
Ӧтарӧ -  шур, мӧдарӧ -  шар, 
Качайын пукалӧ гӧрд синма тар.

Паровоз

Чуф-чуф-чуф, петӧ ру. 
Паровозӧй, менӧ ну.

Паровозыд менам ён:
Сійӧ кыскӧ дас вагон.
Чах-чах, чу-чу-чу!
Ылӧ-ылӧ менӧ ну!

(Т.Волгина серти,
комиӧдіс С. Куликов)

Тэнад кымын чунь

Кыкнан синтӧ ӧдйӧ кунь, 
Лыддьы киад кымын чунь.
— Ӧти, кык, куим, нёль... 
Выльысь лыддьы, дона пи, 
Вӧлі, помнита ме, вит:

Коді кыдзи горзӧ?

Челядь шенасьӧны киӧн да
чеччалӧны, быттьӧ пышка|й: Чик- 
чирик! Чуньясӧн петкӧдлӧны ёсь 
гыжйӧн парсасьӧм. Кань моз 
мургӧны: Мурр!

Рака моз шенасьӧны да кравзӧны: 
Карр!

Петкӧдлӧны мӧслысь сюръяс да 
баксӧны: Му-у!

Шенасьӧны ӧтарӧ-мӧдарӧ, 
петкӧдлӧны качайтчӧм.

Петкӧдлӧны паравозӧн мунӧм. 
Шуалӧны: «Чуф-чуф-чуф!»

Петкӧдлӧны паравозӧн мунӧм. 
Шуалӧны: к Чах-чах, чу-чу-чу!»

Син куньӧмӧн петкӧдлӧны чуньяс: 
пев. водз чунь, шӧр чунь. чаль.

Син восьтӧны да бара петкӧдлӧны 
чуньяс: пев. водз чунь, шӧр чунь. чаль.



Пев да водз, шӧр да чаль...
Збыль тай ӧти воши... жаль!
Вунӧдін тай нимсӧ Вылӧ лэптӧны нимтӧм чунь да
Сылысь, коді нимтӧм! петкӧдлӧны.

(С.Попов)
Тшакла

Босьта киӧ ыджыд чуман, 
Тшакла вӧрӧ чожа муна. 
Тшакыс вӧрын уна эм. 
Зэрӧм бӧрын петіс тшем.

Петкӧдлӧны тшак вотӧм:
копыртчӧны тшакла, «вундӧны» 
пуртӧн да пуктӧны чуманӧ.

Ӧтик, кык, куим, нёль... 
Мамӧ сетіс меным сёй. 
Шуис: «Сёйсӧ кинад лой». 
Тшӧктіс вӧчны гӧгрӧс коль, 
Вӧчи уна сикӧтш моль.

(А.Чупрова)
* * *

Катша рок пуис, пуис, пуис. 
Ӧти видліс,
Мӧд солаліс,
Коймӧд гудраліс,
Нёльӧд паньыштіс, 
Витӧдыслы эз тырмы. 
Зэрмис да,
Кобулӧ тюр пырис!

Петкӧдлӧны сёй лойӧм.

Петкӧдлӧны сёйысь сикӧтш мольяс 
вӧчӧм: ки пыдӧсӧн быгльӧдлӧны
сёйсӧ.

Петкӧдлӧны рок пуӧм.
Паньӧн вомланьӧ матыстӧны 
Солалӧны.
Гудралӧны.
Панялӧны.
Пуксьӧны пызан (парта) сайӧ, 
петкӧдлӧны зэрысь дзебсьӧм.

Катша рок пуӧ

Еджыд бока,
Вӧсни кока 
Катша рок пуӧ,
Сток да сток чеччалӧ, 
Гӧсьтясӧс коралӧ. (Ю.Попова)

Петкӧдлӧны рок пуӧм.

Чеччалӧны, кинаныс асланьыс 
шенасьӧны.

Чаль чунь

-  Чаль чунь, чаль чунь,
Ичӧт чунь,
Кӧн тэ ветлін 
Быдса лун?
-  Ыджыд воккӧд пуим шыд. 
Мӧдкӧд тшак вотім рытбыд. 
Шӧркост воккӧд сёйим рок,
Эз вӧв сӧмын нёльӧд вок.

Мач

Менам визув гӧгрӧс мач, 
Кытчӧ котӧртан тэ скач?
Вӧтча, вӧтча, да ог су,
Кытчӧдз ачыд тэ он сувт.

(С.Маршак серти).

Часі

Тічкӧ часі -  тик, тик, тик.
Уска чирк кодь сійӧ дзик.
Оз тай сійӧс личкы ун,
Часі тічкӧ вой и лун.
Часі тшӧктӧ вӧчны сідз,
Весиг здук мед весь эг видз.

(С.Попов)

Петкӧдлӧны чальсӧ.

Петкӧдлӧны рок гудралӧм; 
тшак вотӧм.
Панясьӧны.

Петкӧдлӧны мачӧн ворсӧм.

Петкӧдлӧны часі мунӧм. 

Кекӧначасьӧны.

